
Azərbaycan Respublikası 
Konstitusiya Məhkəməsinin Sədri 

Fərhad ABDULLAYEV 
 
 

Açılış nitqi 
 

Hörmətli Konfrans iştirakçıları, 

Hörmətli elm xadimləri, 

Xanımlar və cənablar!  

İlk öncə Azərbaycan xalqının Ümummilli Lideri Heydər Əliyevin anadan olmasının 

102-ci ildönümünə həsr olunmuş “Ulu Öndər Heydər Əliyevin müəllifi olduğu Azərbaycan 

Respublikasının Konstitusiyası: müasir hüquqi dövlətçiliyin təməli kimi” mövzusunda 

keçirilən elmi-nəzəri konfransın bütün iştirakçılarını salamlayıram. 

Bu gün təşkil olunan elmi-nəzəri konfrans bizim hər birimiz üçün olduqca əlamətdar 

ilə təsadüf edir. Məlum olduğu kimi, ölkəmizin ərazi bütövlüyünün və suverenliyinin tam 

bərpa olunduğu, Konstitusiyanın qəbul edilməsinin 30-cu və Vətən müharibəsində 

qazanılan böyük Zəfərin 5-ci ildönümü nəzərə alınaraq, Dövlət Başçısı cənab İlham 

Əliyevin müvafiq Sərəncamı ilə Azərbaycan Respublikasında 2025-ci il “Konstitusiya və 

Suverenlik İli” elan edilib. 

Azərbaycan Respublikasında “Konstitusiya və Suverenlik İli”nin elan edilməsi hüquqi 

dövlətçilik və suverenlik dəyərlərinin daha da möhkəmləndirilməsi baxımından xüsusi 

əhəmiyyət daşıyır. Eyni zamanda, bu Sərəncam dövlətçilik tariximizin bir daha dərindən 

öyrənilməsi nöqteyi-nəzərindən böyük əhəmiyyət və məna daşıyır. 

Ölkəmizdə suverenlik və dövlətçilik prinsiplərinin möhkəmləndirilməsi müasir hüquqi 

dövlət quruculuğu və bütövlükdə xalqımızın rifahı üçün etibarlı və davamlı zəmin yaradır. 

“Konstitusiya və Suverenlik İli”nin elan edilməsi isə bu mühüm prinsiplərin istər tarixi 

əhəmiyyətini, istərsə də gələcəyə yönəlmiş strateji mahiyyətini bir daha ön plana çıxarır. 

Hörmətli Konfrans iştirakçıları, 

Təşkil olunan elmi-nəzəri konfrans Ulu Öndər Heydər Əliyevin anadan olmasının 

102-ci ildönümünə həsr olunub. Ulu Öndər Heydər Əliyev Azərbaycan dövlətinin və 

xalqımızın taleyinə həlledici təsir göstərən dahi şəxsiyyətdir. Məhz Ulu Öndər Heydər 

Əliyev adını bəşər tarixinə həkk edərək, ən mürəkkəb və taleyüklü zamanlarda öz doğma 

Vətəninin və xalqının yanında olmuş, öz mənalı və zəngin ömrünü bütövlükdə millətinə, 

xalqına, Vətəninə və dövlətinə həsr etmişdir. 

1995-ci il 12 noyabr tarixində ümumxalq səsverməsi yolu ilə qəbul edilmiş 

Azərbaycan Respublikasının Konstitusiyası ölkənin gələcək inkişaf prioritetlərini 

müəyyənləşdirməklə yanaşı, insan hüquq və azadlıqlarının təminatını dövlətin ali məqsədi 

olaraq ön plana çıxartdı. 

Müəllifi Ulu Öndər Heydər Əliyev olan Konstitusiya dövlətin hüquq sisteminin özəyi, 

əsas normativ mənbəyi qismində çıxış edir. Eyni zamanda Konstitusiya qanunçuluq 

rejiminin və hüquq qaydasının təminatı kimi qəbul olunur. Ölkənin Əsas Qanunu ictimai 

həmrəyliyin və nəticə etibarilə sosial-siyasi sabitliyin təminatı faktoru qismində çıxış edir. 



3 

 

30 il əvvəl Konstitusiyanın qəbulu müstəqillik tariximizdə mühüm yer tutmaqla, 

dövlətçiliyimizin möhkəmləndirilməsi baxımından da çox mühüm ictimai-siyasi hadisə kimi 

qiymətləndirilməlidir. Əsas Qanunun qəbulu eyni zamanda, ölkəmizin inkişafının tamamilə 

yeni mərhələyə qədəm qoymasının göstəricisi olmaqla, müstəqillik illərində əldə olunan 

nailiyyətlərin davamlı hüquqi fundamenti qismində çıxış etdi. 

Əminliklə demək olar ki, Azərbaycan dövlətinin hərtərəfli tərəqqisi, ölkə həyatının 

müxtəlif sahələrində, o cümlədən qanunvericilik sahəsində həyata keçirilən islahatlar öz 

mənbəyini məhz Konstitusiyadan götürüb. Ölkə Konstitusiyasında təsbit edilmiş əsas 

prinsip və prioritetlər güclü sosial dövlətin qurulmasına, eyni zamanda dövlət hakimiyyəti 

orqanlarının müasir tələblərə uyğun təşkil edilməsinə, insan hüquq və azadlıqlarının 

səmərəli müdafiə mexanizmlərinin formalaşdırılmasına əsaslı hüquqi zəmin yaratdı. 

Qəbul olunan Konstitusiyanın verdiyi imkanlar sayəsində Azərbaycanda çox qısa 

zaman kəsiyində hüquqi, iqtisadi, sosial islahatları həyata keçirmək, demokratik dəyərlərin 

cəmiyyətdə bərqərar olması yolunda hüquqi addımlar atmaq mümkün oldu.  

Hörmətli xanımlar və cənablar, 

Bugünkü konfransımız həmçinin elmi müzakirələrin aparıldığı bir məkandır. Hüquq 

sahəsində müasir yanaşmaların, aktual elmi-nəzəri məsələlərin müzakirəsi fikrimcə 

olduqca vacibdir. Bu cür müzakirələrin aparılması və müəyyən nəticələrin əldə edilməsi 

bizim hər birimiz üçün faydalıdır. 

Qeyd edilməlidir ki, müasir dünya daim dəyişir və müxtəlif peşə vərdişləri də müvafiq 

olaraq dəyişikliklərə məruz qalır. Hüquqşünaslıq ən ənənəvi və konservativ ixtisaslardan 

biri olmasına baxmayaraq, müasir texnologiyaların inkişafı və yeni vasitələrin meydana 

gəlməsi bu peşənin də qaçılmaz olaraq dəyişməsinə və müasir reallıqlar şəraitinə 

uyğunlaşmasına səbəb olur. 

Ümumilikdə hüquqi innovasiya dünyasında baş verən proseslər çox aktual və eyni 

zamanda maraqlıdır. Bu gün hüquqşünaslar müasir texnologiyalar ilə olduqca sıx 

təmasdadırlar. Hüquqşünaslığın bu günü və əlbəttə ki, gələcəyinin ən mühüm 

tendensiyalarından biri avtomatlaşdırma və süni intellektdən istifadədir. Bu cür yeniliklər 

hüquq fəaliyyətinin demək olar ki, bütün sahələrinə və mərhələlərinə təsir edir.  

Müasir texnologiyaların tətbiqinin əlbəttə ki, bir sıra üstünlükləri vardır. Belə ki, həyata 

keçirilən işin dəqiqliyinin və surətinin artırılması, təkrarlanan tapşırıqların 

avtomatlaşdırılması, həmçinin müəyyən işlərin distant formatda həyata keçirilməsi imkanı 

və digər üstünlüklər mövcuddur. 

Qeyd edilməlidir ki, ümumilikdə dünya üzrə süni intellekt texnologiyalarının tətbiqi 

sürətlə inkişaf edir və günü-gündən bu texnologiyalar insanların həyatının bir çox 

sahəsində mühüm yer tutmağa başlayır. Bizim ölkəmizdə də bu qlobal tendensiya nəzərə 

alınaraq, süni intellektin tətbiqini müxtəlif sahələrə inteqrasiya etmək üçün mühüm 

addımlar atılıb. Azərbaycan Respublikasının Prezidenti cənab İlham Əliyevin 2025-ci il 19 

mart tarixli Sərəncamı ilə “Azərbaycan Respublikasının 2025-2028-ci illər üçün süni 

intellekt Strategiyası” təsdiq edilmişdir. Strategiyada qeyd olunduğu kimi, süni intellektin 

dövlət idarəçiliyi, iqtisadi, sosial, təhsil, səhiyyə, müdafiə, təhlükəsizlik və digər sahələrə 

ciddi dəyişikliklər gətirəcəyi, eləcə də bununla bağlı yaranacaq çağırışlar və təhdidlər 

nəzərə alınaraq, süni intellekt üzrə milli strategiyanın hazırlanması zərurəti yaranmışdır. 

Strategiyanın əsas məqsədləri sırasında dəqiq qərar qəbulu ilə səmərəliliyi və 

şəffaflığı artırmaq, vətəndaşlara daha keyfiyyətli xidmətlər göstərmək və daxili idarəetmə 

proseslərini optimallaşdırmaq üçün süni intellektin dövlət idarəetməsində tətbiq edilməsi; 

ölkə qanunvericiliyində süni intellektin əsaslarının və normalarının işlənilməsi və süni 

intellektdən istifadə üçün etik prinsiplər və qaydaların formalaşdırılması; süni intellektdən 

məsuliyyətli istifadənin təmin edilməsi və vətəndaşların hüquqlarının və məlumatların 

məxfiliyinin qorunması və digər məqsədlər göstərilmişdir. 

Eyni zamanda, rəqəmsal texnologiyaların, həmçinin süni intellektin geniş istifadəsi, 

onların hüquqi sferaya aktiv şəkildə daxil olması hüquq elmi və təcrübəsi qarşısında bir 

sıra suallar qoyur. Süni intellektin sürətli inkişafı və təcrübədə geniş istifadəsi ona hüquqi 

nöqteyi-nəzərdən diqqətin yetirilməsini tələb edir. Bu və ya digər formada süni intellektin 

inkişafı və tətbiqi ilə bağlı ictimai münasibətlərin tənzimlənməsi olduqca mürəkkəb 

məsələdir. Süni intellektin artan vacibliyini nəzərə alaraq, onunla bağlı məsələlərin, o 

cümlədən bu münasibətlərin normativ-hüquqi tənzimlənməsi istər milli, istərsə də 

beynəlxalq səviyyədə ən çox müzakirə edilən mövzulardandır. Bununla bağlı, Strategiyada 

prioritet istiqamətlər üzrə həyata keçiriləcək tədbirlər sırasında digər tədbirlərlə yanaşı 

məsuliyyətli və etik süni intellekt üzrə normativ hüquqi bazanın yaradılması; süni intellekt 

tətbiqlərində şəffaflığı, ədalətliliyi və etik prinsiplərə uyğunluğu təmin etmək üçün hüquqi 

çərçivənin hazırlanması və beynəlxalq standartlara uyğun milli normativ hüquqi bazanın 

işlənilməsi və tətbiqi nəzərdə tutulmuşdur. 

Hörmətli həmkarlar, 

Dövlətimizin müstəqillik tarixinin ən mühüm hadisəsi Azərbaycan Respublikasının 

möhtərəm Prezidenti, Müzəffər Ali Baş Komandan cənab İlham Əliyevin rəhbərliyi ilə 44 

günlük Vətən müharibəsində parlaq Zəfərin əldə edilməsi və 2023-cü il sentyabrın 19-20-

də keçirilmiş lokal xarakterli antiterror tədbirləri nəticəsində Azərbaycan Respublikasının 

suverenliyinin və ərazi bütövlüyünün tam bərpa edilməsidir. 

Milli qürurumuzun təntənəsinə çevrilmiş bu misilsiz Qələbə tariximizin ən parlaq 

səhifəsi və bizim hər zaman fəxr edəcəyimiz qəhrəmanlıq salnaməsidir. Azərbaycan 

Respublikasının Prezidenti cənab İlham Əliyevin qeyd etdiyi kimi: “İkinci Qarabağ 

müharibəsindəki Qələbə isə bizim tarixi uğurumuzdur, tarixi Zəfərimizdir. Bu Zəfər 

Azərbaycan durduqca qalacaq, bizim qəlbimizdə, yaddaşımızda, kitablarda, əsərlərdə. Bu, 

qəhrəmanlıq dastanıdır. Bu, misli görünməmiş qəhrəmanlıqdır”. 

Hörmətli tədbir iştirakçıları, 

Ulu Öndər Heydər Əliyevin anadan olmasının ildönümünə həsr olunan bu elmi-nəzəri 

konfrans aktual və praktiki hüquqi məsələləri müzakirə etmək üçün faydalı bir platformadır.  

Ümid edirəm ki, bugünkü konfrans iştirakçıları yaranmış bu fürsətdən səmərəli 

şəkildə istifadə edə biləcəklər. Bütün iştirakçıları konfransın işində fəal iştirak etməyə dəvət 

edirəm. 

Diqqətinizə görə təşəkkür edirəm. 

Azərbaycan Respublikasının 
İnsan Hüquqları üzrə Müvəkkili 

(Ombudsman) 

Səbinə ƏLİYEVA 
 

Müstəqil və suveren Azərbaycan dövlətində insan hüquqlarının müdafiəsində 

Ombudsmanın Konstitusiya Məhkəməsi ilə əməkdaşlığının əhəmiyyəti 

 

Hörmətli Fərhad müəllim, 

Dəyərli konfrans iştirakçıları! 

Ümummilli Lider Heydər Əliyevin anadan olmasının 102-ci ildönümünə həsr olunmuş 

bugünkü ənənəvi elmi-nəzəri konfransa dəvətə görə öz təşəkkürümü bildirir, tədbirin işinə 

uğurlar arzu edirəm. 

Azərbaycanın müstəqil dövlət kimi formalaşması və inkişafı, eləcə də hüquqi dövlət 

quruculuğu sahəsində qazandığı böyük uğurlar Ulu Öndər Heydər Əliyevin misilsiz 

xidmətləri ilə bağlıdır. Məhz onun rəhbərliyi altında ölkəmiz öz müstəqilliyini qoruyub 

saxlamaqla yanaşı, dünya arenasında mövqeyini gücləndirdi, nüfuzlu və qüdrətli dövlətə 

çevrildi. 

Ümummilli Liderin bilavasitə müəllifi olduğu Azərbaycan Respublikasının 

Konstitusiyası insan və vətəndaş hüquqlarının və azadlıqlarının təmin olunmasını dövlətin 

ali məqsədi kimi bəyan etdi, ölkəmizdə demokratik, hüquqi, dünyəvi dövlət quruculuğu 

üçün hüquqi baza rolunu oynadı və dövlətin gələcək inkişafına güclü təkan verdi. 

Azərbaycanın dövlət müstəqilliyinin, suverenliyinin və ərazi bütövlüyünün qorunması 

Konstitusiyanın əsas hədəflərindən birini təşkil edir. Bu amillər demokratik dövlətin 

mövcudluğunun və institusional davamlılığının, onun beynəlxalq hüququn subyektinə 

çevrilməsinin başlıca şərtləri kimi çıxış edir. 

Qürurverici haldır ki, Müzəffər Ali Baş Komandan, cənab İlham Əliyevin rəhbərliyi 

altında rəşadətli Azərbaycan Ordusunun göstərdiyi qəhrəmanlıq və şücayət nəticəsində 30 

ildən çox işğal altında olan torpaqlarımız azad edildi, keçirilmiş antiterror əməliyyatı 

nəticəsində Qarabağ ərazisindəki qanunsuz separatçı rejimin mövcudluğuna son qoyuldu, 

ölkəmizin beynəlxalq səviyyədə tanınmış ərazi bütövlüyü və suverenliyi tam olaraq bərpa 

edildi, bölgədə sülh və sabitlik təmin olundu.  

Bu tarixi qələbə ilə dövlətimiz özünün yeni inkişaf dövrünə qədəm qoydu, 

Azərbaycanı dünya birliyində daha güclü və nüfuzlu bir dövlətə çevirdi, ölkəmizin 

beynəlxalq arenada etibarlı tərəfdaş kimi tanınmasına və qlobal məsələlərdə daha fəal 

iştirakına şərait yaradır. COP29 kimi qlobal miqyaslı beynəlxalq tədbirin ölkəmizdə təşkili 

və mühüm qərarların qəbul edilməsi bu transformasiyanın, habelə ölkəmizdə insan hüquq 

və azadlıqlarına verilən yüksək dəyərin bariz nümunəsi oldu.  

Bütün bu proseslər ölkəmizdə insan hüquq və azadlıqlarının daha effektiv təmin 

olunması üçün yeni yanaşmaların və innovativ həllərin tətbiqinə də geniş imkanlar yaratdı. 

Qanunvericiliyin təkmilləşdirilməsi və dövlət idarəçiliyi sahəsində həyata keçirilən 

institusional islahatlar, o cümlədən məhkəmə hüquq sisteminin səmərəliliyinin artırılması 

üzrə tədbirlər insan hüquq və azadlıqlarının daha etibarlı müdafiəsinə zəmin yaratdı.  

Ölkə başçısının təşəbbüsü ilə insan hüquqları sahəsində həyata keçirilən islahatlar 

çərçivəsində Ombudsmanın mandatının beynəlxalq hüquq normalarından irəli gələrək 

genişləndirilməsi ilə bağlı əhəmiyyətli təşəbbüslər də irəli sürüldü, yeni fəaliyyət 

istiqamətləri müəyyən edildi. 

Son belə təşəbbüs nəticəsində Ombudsmanın uşaq hüquqlarının və əlilliyi olan 

şəxslərin hüquqlarının, habelə bərabərlik hüququnun təmin edilməsinin və ayrı-seçkiliyin 

qarşısının alınmasının təşviqi və monitorinqi üzrə müstəqil mexanizm funksiyaları təsbit 

olundu. Bundan başqa, dəyişikliklərə əsasən Ombudsmanın regional və beynəlxalq 

səviyyədə əməkdaşlığı, bu məqsədlə müqavilələr bağlamaq və beynəlxalq qurumlarda 

təmsil olunmaq hüququ, habelə dövlət proqramlarının icrası prosesinin təhlilini aparmaq, 

rəy və təkliflər verməklə bağlı mandatı da müəyyən edildi. 

Məlum olduğu kimi, Ombudsman Konstitusiya Qanunu ilə müəyyən edilmiş səlahiyyətlər 

çərçivəsində məhkəmələrdə süründürməçilik, sənədlərin itirilməsi və vaxtında verilməməsi, habelə 

məhkəmə qərarlarının icrasının gecikdirilməsi ilə əlaqədar şikayətlərə baxmaq, pozulmuş hüquq və 

azadlıqların bərpası üçün məhkəməyə müraciət etmək, habelə hüquqların qüvvədə olan normativ 

aktlarla pozulduğu hallarda Konstitusiya Məhkəməsinə sorğu göndərmək səlahiyyəti vardır. 

Ombudsmanın Azərbaycan Respublikasının Konstitusiya Məhkəməsi ilə əməkdaşlığı 

insan hüquq və azadlıqlarının səmərəli təmin olunması baxımından xüsusi önəm daşıyır. 

Bu əməkdaşlıq, ilk növbədə insan hüquqlarının institusional müdafiəsini gücləndirir. Belə 

ki, Ombudsman daxil olan şikayətlər əsasında hüquqi problemləri sistemli şəkildə 

aşkarlayaraq, zəruri hallarda Konstitusiya Məhkəməsinə sorğular ünvanlayır ki, bu da 

hüquq və azadlıqların müdafiəsi üzrə preventiv və effektiv tədbirlərin görülməsinə şərait 

yaradır. 

Digər tərəfdən bu əməkdaşlıq, hüquqi dövlət quruculuğuna mühüm töhfə verir. Belə ki, 

Konstitusiya Məhkəməsinin qəbul etdiyi qərarlar yalnız konkret hüquqi mübahisəni həll etmir, eyni 

zamanda presedent hüququ kimi normativ bazanın təkmilləşdirilməsinə və hüquqi təfəkkürün 

inkişafına, hüquqi mexanizmlərin daha ədalətli və şəffaf olmasına xidmət edir. 

Beləliklə, Ombudsman təsisatı ilə Konstitusiya Məhkəməsinin əməkdaşlığı Azərbaycan 

Respublikası Konstitusiyasının aliliyinin təmin edilməsi, qanunvericiliyin daha da təkmilləşdirilməsi, 

insan hüquq və azadlıqlarının pozulmasının qarşısının alınması və hüquqi müdafiə 

mexanizmlərinin effektivliyinin artırılması məqsədlərinə xidmət edir. 

Məlumat üçün diqqətinizə çatdırmaq istərdim ki, Ombudsmanın fəaliyyəti dövründə 

ümumilikdə Konstitusiya Məhkəməsinə ünvanlanmış 45 sorğudan 32 sorğu üzrə məhkəmənin 

plenumu tərəfindən müvafiq olaraq 25 qərar və 7 qərardad, palata tərəfindən isə 13 qərardad qəbul 

edilmişdir. 

Həmin qərar və qərardadlar istər nəzəri, istərsə də praktiki əhəmiyyət kəsb etməklə, 

qanunvericiliklə təsbit olunmuş əsas insan və vətəndaş hüquq və azadlıqlarının vahid qaydada 

düzgün anlaşılması və tətbiqi baxımından önəmlidir. 

Sonda qeyd etmək istərdim ki, xarici ölkələrin müsbət təcrübəsi də nəzərə alınaraq, 

Konstitusiyanın və qanunların şərh edilməsi ilə bağlı Ombudsmanın Konstitusiya 

Məhkəməsinə müraciət etmək hüququnun gələcəkdə qanunvericiliklə təsbit olunması 

insan hüquq və azadlıqlarının müdafiəsi üzrə dövlətin ali məqsədinin həyata keçirilməsində 

effektivliyin artırılmasına xidmət etmiş olar. 

Çıxışımı yekunlaşdıraraq bir daha konfransın işinə uğurlar arzu edirəm. Əminəm ki, bugünkü 

tədbir insan hüquq və azadlıqlarının daha səmərəli müdafiəsi sahəsində birgə əməkdaşlığımızın 

genişləndirilməsinə və gələcək fəaliyyətimizdə mühüm irəliləyişlərin əldə olunmasına imkan 

verəcəkdir. 

Diqqətinizə görə təşəkkür edirəm! 

Azərbaycan Respublikası 
Konstitusiya Məhkəməsinin hakimi 

Rövşən İSMAYILOV 
 
 

Hüquq sahələrinin konstitusiyalaşdırılması 
(cinayət hüququ nümunəsində) 

 
Konstitusiya hüququ və cinayət hüququnun qarşılıqlı əlaqəsi Maarifçilik dövründən 

bəri hər iki sahəyə dair bir çox elmi əsərlərdə nəzərdən keçirilən mövzulardan biridir. 

“Qanun yalnız ciddən və mübahisəsiz şəkildə zəruri olan cəzaları müəyyən edə bilər”. 26 

avqust 1789-cu il tarixli İnsan və vətəndaş hüquqları Bəyannaməsinin 8-ci maddəsində1 

nəzərdə tutulmuş bu müddəa Ç.Bekkarianın əsas ideyalarından biri olmaqla2, bilavasitə 

qanunvericiyə ünvanlanmışdır. Müasir demokratik dövlətin cinayət siyasətinin dili ilə desək, 

bu ifadə cinayət qanununun mütənasibliyi və subsidiarlığı tələblərini əks etdirir. 

Həmin Bəyannamənin 8-ci maddəsində yer alan digər prinsip isə bir qədər sonra 

L.Feyerbax tərəfindən latınca “nulla poena, nullum crimen sine lege” kimi ifadə edilmiş3 və 

artıq dövlət hakimiyyətinin digər qoluna – məhkəmə hakimiyyətinə ünvanlanmışdır. Bu gün 

geniş yayılmış fikrə görə, adıçəkilən prinsip, digər məsələlərlə yanaşı, cinayət hüquq 

normalarının tətbiqində “in malam partem” analogiyasının qadağan edilməsi formasını 

alır.4 

Dövlət hakimiyyətinin həyata keçirilməsinin ən sərt forması olan cəza hakimiyyətinin 

təzahürlərinin məhdudlaşdırılması ilə bağlı bu fundamental ideyalar, əvvəllər yalnız 

proqram xarakterli formullar və məqsədlər kimi qəbul edilsə də, Fransa inqilabından sonra 

keçən iki yüz ildən artıq müddət ərzində müxtəlif dəqiqlik və əhatə dairəsi ilə konstitusiya 

mətnlərində və cinayət məcəllələrində öz əksini tapmışdır. Hüququn aliliyi uğrunda 

mübarizə bir çox cəmiyyətlər üçün ədalətli cinayət məhkəməsi uğrunda mübarizəyə 

çevrilmişdir ki, bu da müvafiq konstitusiya təminatları sayəsində mümkün olmuşdur. 

XX əsrdə, xüsusilə də İkinci Dünya müharibəsindən sonra bu prinsiplər əhəmiyyətli 

dərəcədə tamamlanmışdır. Məsələn, 1948-ci il İtaliya Konstitusiyasının 27-ci maddəsi və 

1978-ci il İspaniya Konstitusiyasının 25-ci maddəsi cəzanın məqsədi kimi birbaşa olaraq 

resosializasiyanı elan edir. Həmçinin İspaniya Konstitusiyasının 45-ci maddəsində 

qanunvericinin üzərinə cinayət hüququ çərçivəsində ətraf mühiti qorumaq vəzifəsi 

qoyulmuşdur ki, bu da dövrümüzün ruhunu ifadə edir. 

1995-ci il noyabrın 12-də ümumxalq səsverməsində (referendumda) qəbul olunmuş 

Azərbaycan Respublikasının Konstitusiyasına insan hüquqlarının cinayət-prosessual 

təminatları kimi tanınan bir sıra müddəalar daxil edilmişdir. Eyni zamanda, Konstitusiyada 

cinayət hüquqi təminatları da nəzərdə tutulmuşdur; bunlara ölüm cəzasının cinayət 

 
1 Декларация прав человека и гражданина от 26 августа 1789 г. // Конституция и законодательные 

акты Французской Республики. М., 1958. С. 42-44. 
2 Беккариа Ч. О преступлениях и наказаниях. М., 2009. C. 108. 
3 Тихонравов Е. Ю. Принцип nullum crimen sine lege в истории отечественного уголовного права // 

Вестник Пермского университета. Юридические науки. 2017. Вып. 38. C. 550. 
4 Jescheck H.-H. Lehrbuch des Strafrechts. Allgemeiner Teil. Berlin, 1988. P. 120. 

qanununda müəyyən edilməməsi və “nullum crimen, nulla poena sine lege” prinsipini 

tənzimləyən normalar daxildir. 

Azərbaycan Respublikasının Konstitusiyasının 28-ci maddəsində təsbit olunmuş 

azadlıq hüququna dair konstitusiya müddəaları isə həm maddi, həm də prosessual cinayət 

hüququnun tənzimlənməsinə yönəlmiş normalar kimi qiymətləndirilə bilər. 

1995-ci ildə Konstitusiyanın qəbul olunması, digər mühüm proseslərlə yanaşı, hüquq 

elmində konstitusiya hüququnun digər hüquq sahələri ilə, o cümlədən cinayət hüququ ilə 

qarşılıqlı münasibətləri problemlərinin daha dərindən öyrənilməsinə gətirib çıxardı. Bu 

proses son illər hüququn konstitusionallaşdırılması kimi adlandırılan fenomenin tədqiq 

olunmasında da öz təcəssümünü tapır. Konstitusiya hüququnun əsas inkişaf 

istiqamətlərindən biri olmaqla yanaşı, o, həmçinin digər hüquq sahələri çərçivəsində də 

öyrənilməkdədir. 

Bundan əvvəl konstitusiya hüququ ilə hüququn digər sahələri arasındakı əlaqə 

məsələsi nisbətən az öyrənilmiş və əsasən konstitusiyaçı alimlər tərəfindən araşdırılmışdı. 

Bununla belə, hüququn müxtəlif sahələrinin öz əsasını, çərçivəsini və ya köklərini 

Konstitusiyada tapdığı fikri yaxşı məlumdur və Qərb hüquq elmi də daxil olmaqla, artıq 

möhkəm zəminə malikdir. 

Xüsusilə, Avropa hüquqi fikrində bu hadisəni təsvir etmək üçün müxtəlif 

metaforalardan uzun müddətdir istifadə olunur. Keçən əsrin əvvəllərində yaşayıb yaratmış 

italyan hüquqşünası Santi Romano tərəfindən ifadə edilən fikrə görə, konstitusiya hüququ 

elə bir “gövdə”dir ki, ondan hüququn bir neçə “budağı” böyümüş olur.5 Sovet dövlət 

hüququ elminə görə isə bu sahə “sovet hüququnun aparıcı sahəsidir, çünki məhz onun 

normalarında sovet hüququnun əsas prinsipləri və ilkin başlanğıcları müəyyən edilir”.6 

Cinayət hüquqi sahəni tənzimləyən yuxarıda qeyd olunan konstitusion normalar, bu 

hüquq sahəsinin birbaşa konstitusiya prinsiplərindən və ya ən azından Konstitusiyanın 

əsasını təşkil edən mədəni və ideoloji konsepsiyalardan qaynaqlandığını deməyə əsas 

verir. Bu isə konstitusiyalaşmanın ilkin və ya maddi ölçüsü adlandırıla biləcək anlayışa 

uyğundur. 

Eyni zamanda hüququn bütün sahələrinin ümumi şəkildə konstitusiya ilə şərtləndiyini 

güman etmək də mümkündür: konstitusiyalaşma hüquq sahələrinin dövlətin təşkilati 

əsasını formalaşdıran və Konstitusiyada təsbit olunmuş fundamental bazis 

konsepsiyalardan (aksioloji, siyasi-mədəni və ya sosial-iqtisadi) irəli gəldiyi zaman baş 

verir. Lakin konstitusiya hüququnun digər hüquq sahələrilə qarşılıqlı təsirinin bütün 

aspektlərini əhatə etmək və izah etmək üçün bu yanaşma bir çoxları üçün kifayət etmir. Bu 

səbəbdən elmi doktrina hüququn konstitusiyalaşması problemlərinə xüsusi diqqət yetirir. 

Göstərilən anlayış “hüququn sahələrinin konstitusiya ilə şərtlənməsi” anlayışına 

nisbətən daha qeyri-homogen və bəzi cəhətlərdən daha qeyri-müəyyən bir hüquqi 

hadisəni ifadə edir.  

Buna görə də keçən əsrin 80-ci illərinin əvvəllərində konstitusiya hüququ elmində bu 

proses hüquqi sistemin “konstitusiya hüququ ilə rənglənməsi” kimi xarakterizə edilmişdir.7 

 
5 Romano S. The legal order. New York, 2017. P. 3. 
6 Советское право. Под ред. Н. А. Тепловой. М., 1987. С. 47. 
7 Favoreu L. L’influence de la jurisprudence du Conseil constitutionnel sur les diverses branches du droit // 

Itinéraires: études en l’honneur de Léo Hamon. Paris, 1982. P. 235 et s. 

Beləliklə, əgər konstitusiyalaşmanı dinamik bir proses kimi dəyərləndirsək, bu, konstitusiya 

müddəalarının hüquq sistemi boyunca yayılması, nəticə etibarilə sahəvi hüquq 

normalarının tədricən bu müddəalarla tənzimlənməsi və formalaşdırılması deməkdir. 

Konstitusiyalaşmanın məqsədi konstitusiya normalarına və prinsiplərinə hüquqi 

qüvvə verməkdir ki, bu da onları real və birbaşa təsir göstərən müddəalara çevirir. Texniki 

baxımdan bu, müxtəlif növ mübahisələrin, o cümlədən özəl subyektlər arasında olan 

mübahisələrin həllində konstitusiya normalarının rolunun artmasında, habelə bu 

normaların həm qanun yaradıcılığına, həm də onun tətbiqinə təsir etməsində özünü 

göstərir. 

Lakin bu prosesin effektivliyi əksər hallarda konstitusiyalaşma mexanizmini təşkil 

edən müxtəlif hüquqi vasitələrin mövcudluğundan və onların fəaliyyətdən asılıdır. Burada 

söhbət konstitusiyalaşmanın prosesual aspektindən, yəni konstitusiyalaşmanın sadəcə 

baş verib-vermədiyini deyil, onun həm də hansı dərəcədə reallaşdığını qiymətləndirməyə 

imkan verən tərəfindən gedir. 

Bu səbəbdən bir çox ölkələrdə konstitusiya nəzarəti orqanlarının aktiv rolunu nəzərə 

alaraq, müəyyən bir cəmiyyətdə konstitusiyalaşmanın miqyasını müəyyənləşdirmək 

imkanının olub-olmaması məsələsi daha maraqlı görünür. Bu vəzifənin yerinə yetirilməsi 

mümkündürmü? Hər halda, bir çox müəlliflər tərəfindən etiraf olunur ki, konstitusiyalaşma 

nə mexaniki, nə də vahid və eyni şəkildə cərəyan edən bir proses ola bilməz – hətta eyni 

hüquq sisteminin müxtəlif sahələri çərçivəsində belə.  

Qoyulmuş suala cavab vermək üçün, görünür ki, diqqəti konstitusiyalaşmanın həyata 

keçirilməsi üçün mövcud olan şərtlərə yönəltmək lazımdır.8 Görünən odur ki, aşağıdakı 

əsas şərtləri fərqləndirmək mümkündür. 

Birincisi, Konstitusiya müxtəlif hüquq sahələrində tətbiq oluna bilən normaları ehtiva 

etməlidir. Burada bu normaların sayı məsələsi o qədər də əhəmiyyətli deyil. Daha vacib 

olan isə məhkəmə amilidir, yəni bu prosesdə əsas rolu hakimlər oynayır. Bu müddəa, 

təkcə, hətta bəzən o qədər də konstitusiya məhkəmələrinin hakimlərinə aid deyil. 

Bu səbəbdən, ikincisi, konstitusiya normalarının yayılması üçün uyğunlaşdırılmış 

hüquqi mexanizmlərin mövcudluğu vacibdir. Bu halda, konstitusiya nəzarətinin prosedur 

baxımından necə təşkil olunduğu (məsələn, sonrakı nəzarətin həyata keçirilməsi imkanının 

olub-olmaması) konstitusiyalaşmanın intensivliyinə və effektivliyinə təsir göstərən mühüm 

amil ola bilər.  

Konstitusiya şikayəti və məhkəmə sorğusu mexanizmləri mövcud olduqda, mülki, 

cinayət və ya vergi işinə artıq yalnız müvafiq sahənin – mülki, cinayət və ya vergi hüququ 

aspektindən yanaşmaq mümkün deyil. Çünki bu işdə mübahisənin əsasını təşkil edən 

konstitusiya elementi mövcuddur. Üstəlik, belə bir vəziyyət konstitusiya məhkəməsinə 

müraciət edilmədən də, yəni iş yalnız ümumi yurisdiksiya məhkəmələrinin iştirakı ilə həll 

olunduqda belə yarana bilər. 

Konstitusiyalaşdırıcı gücə malik olan digər mühüm element isə, konstitusiya nəzarəti 

mexanizmlərindən biri kimi, qanunların konform (konstitusiyaya uyğun) təfsiridir. Bəzi 

ölkələrdə formalaşmış məhkəmə təcrübəsinə əsasən, bu təfsir təkcə konstitusiya 

məhkəmələri üçün deyil, həm də ümumi yurisdiksiya məhkəmələri üçün də məcburidir. 

 
8 Ricardo G. La «constitucionalización» del ordenamiento jurídico: El caso italiano // 

Neoconstitucionalismo(s). Madrid, 2003. P. 49. 

Bununla da, adıçəkilən məhkəmələr yalnız konkret mübahisələrin həllində konstitusiya 

məhkəmələrinin hüquqi mövqelərini tətbiq etməklə kifayətlənmir, həm də sorğular 

göndərərək konstitusiya icraatında təşəbbüskar rolunu oynayırlar. Eyni zamanda, ümumi 

yurisdiksiya məhkəmələri, konstitusiya nəzarəti orqanları ilə yanaşı, qanunları 

Konstitusiyaya uyğun şəkildə şərh edərək konstitusiyalaşma prosesində birbaşa iştirak 

edirlər. 

Qeyd etmək lazımdır ki, konstitusiya məhkəmələri tərəfindən qanunun konform 

(konstitusiyaya uyğun) təfsiri qanunvericiliyin təkmilləşdirilməsinə gətirib çıxarır. Bu isə 

bəzi müəlliflərə belə bir nəticəyə gəlməyə əsas verir ki, belə təfsir cinayət hüququnun 

mənbələri nəzəriyyəsinin tərkib hissəsi olmalıdır. Çünki bu təfsir normativ aktların 

iyerarxiyasında konstitusiya ilə birbaşa cinayət qanunu arasında bir mövqe tutur.9 

Konstitusiyalaşmanı sürətləndirmədə az önəmli olmayan başqa bir alət isə hüquqi 

sistemdə özəl subyektlər arasında mübahisə yarandıqda konstitusion arqumentlərə istinad 

etmək imkanının mövcudluğudur. Yəni burada söhbət konstitusiya hüquqlarının “üfüqi 

təsiri”nin tanınmasından gedir.10 Lakin bu təsir, bir qayda olaraq, publik-hüquqi sahələrdə 

özünü göstərmir. 

Nəhayət, konstitusiyalaşmanın intensivliyini qiymətləndirərkən nəzərə alınmalı 

üçüncü məqam – hüquqi icmanın digər iştirakçıları, xüsusilə praktika ilə məşğul olan 

hüquqşünaslardır. Onlar da konstitusionallaşma prosesinə əhəmiyyətli töhfə verə bilərlər 

və onların iştirakı olmadan bu prosesin şübhəsiz ki, daha ləng baş verəcəyi aydındır. 

Konstitusiyalaşma hüquqşünasların konstitusiya hüququna “öyrəşməsini”, onların 

arasında “konstitusiya mədəniyyəti”nin formalaşmasını və inkişafını nəzərdə tutur. Bu, 

«konstitusion refleksin» yaranmasında öz əksini tapır. Bu refleksin mövcudluğunu empirik 

olaraq, ümumi yurisdiksiya məhkəmələrində tərəflərin maraqlarını müdafiə edərkən 

konstitusiya arqumentlərinə nə dərəcədə tez-tez istinad edildiyini müəyyən etməklə aşkar 

etmək mümkündür. Konstitusiyalaşmanın mühüm nəticələrindən biri də Konstitusiyanın 

“sahələrarası” xarakterinin konstitusiya məhkəmələrinin qərarlarında da eyni şəkildə əks 

olunmasıdır. Bu fakt, əslində, konstitusiyalaşma nəticəsində konstitusiya hüququnun digər 

hüquq sahələrini “udacağı” ilə bağlı narahatlıqların inandırıcı təkzibidir. 

Hüquq sahələrinin konstitusiyalaşdırılması onların konstitusiya normaları və 

prinsipləri içində həll olunmasına yox, əksinə, vahid hüquq sistemi çərçivəsində daha 

uyumlu və orqanik fəaliyyətinə xidmət edir. Bundan əlavə, bəzi hüquq sistemlərindəki 

konstitusiyalaşma təcrübəsi göstərir ki, konstitusiya sahəvi hüququn fundamental 

konsepsiyalarını formalaşdırmır, əksinə, artıq mövcud olan müxtəlif sahəvi prinsiplərə 

əsaslanaraq onlara uyğun şəkildə möhkəmlənir. 

 

 

 

 

 
9 Royer G. La réserve d'interprétation constitutionnelle en droit criminel // Revue de Science criminelle. 

2008. P. 825. 
10 Корнилина П.В. Конституционализация частного права: компаративный обзор // Правоведение. 

2024. № 1. С.128-150. 

Məhkəmə hakimiyyətinin konstitusion əsasları 

 

Hörmətli sədr,  

Hörmətli konfrans iştirakçıları.  

Azərbaycan Respublikasının dövlət müstəqilliyinin bərpa edilməsindən 34 il ötür. Bu 

illər ərzində Azərbaycan xalqının Ümummilli lideri Heydər Əliyevin rəhbərliyi ilə qəbul 

edilmiş Konstitusiya və həmin Konstitusiyaya əsasən formalaşdırılmış normativ-hüquqi 

baza dövlətçiliyimizin davamlı və dinamik inkişafına zəmin yaratmış və respublikamız 

dünya ölkələri arasında öz layiqli yerini tutmuşdur. 

Etiraf etmək lazımdır ki, Heydər Əliyev respublika rəhbərliyinə gələnədək insan 

haqlarının təmin edilməsi sahəsində qanunvericilik bazası praktiki olaraq yox səviyyəsində 

idi. Bütün qanunlar və normativ sənədlər sovet dövrünün məhsulları idi. Heydər Əliyev 

ölkədə hüquqi demokratik dövlət qurulmasını birmənalı şəkildə elan edərək öz 

komandasının qarşısında çox mühüm bir vəzifə qoydu: milli qanunvericiliyin 

harmonizasiyası və onun beynəlxalq konvensiya və sazişlərə uyğunlaşdırılması. Bu 

məqsədlə Avropanın ən qabaqcıl təcrübəsi əsas götürüldü. 

Ölkəmizdə hüquqi dövlətin formalaşdırılması, hüquq sisteminin əsaslı və kompleks 

şəkildə qurulması üçün ilk növbədə, elmi cəhətdən əsaslandırılmış yeni konsepsiyanın 

hazırlanması tələb edilirdi. Bu konsepsiya azad cəmiyyətin formalaşmasının, demokratik 

hüquqi dövlət quruculuğunun, qanunun aliliyinin və insan hüquq və azadlıqlarının 

müdafiəsinin təmin edilməsi vəzifəsini daşıyırdı. 

Böyük strateq Heydər Əliyev məhz belə bir elmi konsepsiyanın hazırlanmasına 

rəhbərlik etmişdir. Azərbaycan Respublikasının ilk milli Konstitusiyası yaradılarkən bu 

sahədə mövcud olan bütün problemlər ətraflı şəkildə araşdırılmış və görkəmli filosofların 

elmi irsi öyrənilmişdir. Fikrimizcə, Konstitusiyanı elmi konsepsiya və ya bir neçə 

konsepsiyanın məcmusu adlandırmaq daha düzgün olardı, çünki burada bir sıra elmi-

hüquqi fikirlər və yanaşmalar öz əksini tapmışdır. Məsələn, hakimiyyətlər bölgüsü, xalq 

suverenliyi, hakimiyyətin qolları arasında çəkindirmə və tarazlaşdırma mexanizmi və insan 

və hüquq azadlıqları konsepsiyası. 

Azərbaycan Respublikasının Konstitusiyasında məhkəmə hakimiyyətinin konstitusion 

əsaslarına xüsusi olaraq toxunmaq istərdim. Demokratik dövlətdə dövlət hakimiyyətinin 

vacib prinsiplərindən olan hakimiyyətin bir-birindən asılı olmayan üç sərbəst qola 

bölünməsi prinsipi Azərbaycan Respublikası Konstitusiyasının 7-ci maddəsinin III və IV 

hissələrində öz əksini tapmışdır: 

III. Azərbaycan Respublikasında dövlət hakimiyyəti hakimiyyətlərin bölünməsi prinsipi 

əsasında təşkil edilir:  

- qanunvericilik hakimiyyətini Azərbaycan Respublikasının Milli Məclisi həyata keçirir;  

- icra hakimiyyəti Azərbaycan Respublikasının Prezidentinə mənsubdur; 

- məhkəmə hakimiyyətini Azərbaycan Respublikasının məhkəmələri həyata keçirir.  

IV. Bu Konstitusiyanın müddəalarına əsasən qanunvericilik, icra və məhkəmə 

hakimiyyətləri qarşılıqlı fəaliyyət göstərir və öz səlahiyyətləri çərçivəsində müstəqildirlər. 

Bəzən “məhkəmə hakimiyyəti” anlayışı səhvən yalnız “ədalət mühakiməsi” kimi başa 

düşülür. “Məhkəmə hakimiyyəti” və “ədalət mühakiməsi” anlayışları məzmun baxımından 

bir-birinə yaxın olsa da, eyni mənanı daşımırlar. Ədalət mühakiməsi-məhkəmə 

hakimiyyətinin vacib, lakin vahid olmayan təzahür formasıdır. 

Məhkəmə hakimiyyətinin konstitusion-hüquqi tənzimlənməsi Azərbaycan 

Respublikasının Konstitusiyasının VII fəslində əhatə olunur. Bu fəsildə məhkəmə 

hakimiyyətinin mahiyyəti, məhkəmə sisteminin quruluşu, hakimlərin seçilməsi və onların 

toxunulmazlığının təminatı, ədalət mühakiməsinin prinsipləri və məhkəmə və prokurorluq 

orqanlarının səlahiyyətləri müəyyən edilmişdir. 30 il ərzində məhkəmə hakimiyyətini 

tənzimləyən qanunvericilik getdikcə təkmilləşdirilmişdir (yeni növ məhkəmə icraatı, inzibati 

icraat təsis edilmiş, yeni apellyasiya məhkəmələri, birinci instansiya məhkəmələri 

yaradılmış və bəzi məhkəmələr ixtisar olunmuşdur). Konstitusiyamız bu islahatlar 

prosesinə nəinki mane olmuş, əksinə, onun müasir müddəaları bu prosesi dəstəkləmiş və 

sürətləndirmişdir. Məsələn, 2005-ci ildə “İnzibati icraat haqqında” Qanunun, 2009-cu ildə 

isə İnzibati Prosessual Məcəllə əsasında yeni növ məhkəmə icraatının yaradılmasına 

qüvvədə olan Konstitusiyamız tam hüquqi zəmin yaratmışdır. Konstitusiyanın 125-ci 

maddəsinin III hissəsində göstərilmişdir ki, məhkəmə hakimiyyəti Konstitusiya, mülki və 

cinayət məhkəmə icraatı vasitəsilə və qanunla nəzərdə tutulmuş digər vasitələrlə həyata 

keçirilir. 

Konstitusiya ilə tənzimlənən və dəyişməz olaraq qalan digər mühüm sütunlardan biri 

ədalət mühakiməsinin prinsipləridir. Konstitusiyanın 127-ci maddəsində öz əksini tapan 

ədalət mühakiməsinin prinsipləri əsasən universal xarakter daşıyır (yəni həm mülki, həm 

də cinayət mühakimə icraatında tətbiq olunur). Bununla yanaşı hesab edirik ki, inzibati 

icraat hüququnun prinsiplərinin bu maddədə əks olunması məqsədəuyğun olardı. Misal 

üçün, Konstitusiyada işin hallarının araşdırılması, məhkəmənin yardım etmək vəzifəsi, 

sübut etmə vəzifəsi, çəkişmə (kontradiktor icraat) və dispozitivlik prinsiplərinin əks 

olunması onu zənginləşdirərək hüquqi tənzimləmə dairəsinin genişləndirilməsinə səbəb 

ola bilər. 

Hörmətli konfrans iştirakçıları. 

Beləliklə, 1995-ci ildə qəbul edilən Azərbaycan Respublikasının Konstitusiyası ictimai 

münasibətlərin geniş dairəsini, o cümlədən bütün cəmiyyət üzvlərinin, bütün vətəndaşların 

təməl maraqlarını əhatə etmiş və onların ən mühüm aspektlərini hüquqi tənzimləməyə cəlb 

etmişdir. 

Qeyd etmək lazımdır ki, 1995-ci il Konstitusiyasının qəbulu ilə cəmiyyətimizdə insan 

və dövlət münasibətlərinin müəyyənləşdirilməsində mühüm dəyişikliklər baş verdi. Belə ki, 

dövlət şəxsiyyətin və onun ayrılmaz hüquq və azadlıqlarının müdafiəsini dövlət 

orqanlarının prioritet vəzifəsi kimi müəyyən etdi. Hazırda da Azərbaycanda şəxsiyyətin 

hüquq və azadlıqlarının prioritetliyi prinsipinə əsaslanan davamlı islahatlar fonunda bütün 

qanunvericilik sistemi mütəmadi olaraq yenilənir və təkmilləşdirilir. 

Hər bir xalqın milli kimliyi onun əsrlər boyu formalaşan, zənginləşən dövlətçilik irsində 

öz əksini tapır. Tarix boyu qazanılmış siyasi varislik ənənələri bu kimliyin əsas 

dayaqlarından biri kimi çıxış edir. Milli dövlətçiliyin qorunması və davamlı inkişafı yalnız 

tarixi şəraitin əlverişliliyi və xalqın milli iradəsi ilə deyil, eyni zamanda, lider amili ilə də sıx 

bağlıdır. 

Bəşəriyyətin keçdiyi tarixi inkişaf yoluna nəzər saldıqda aydın olur ki, xalqın taleyində 

həlledici rol oynayan əsas faktorlardan biri də məhz yüksək idarəçilik bacarığına malik 

liderlərin mövcudluğudur. Tarixin sərt sınaqlarından keçmiş təcrübələr sübut edir ki, strateji 

düşüncə qabiliyyəti, dövlətçilik təfəkkürü və təşkilatçılıq bacarığı olmayan rəhbərlərlə 

millətlərin gələcəyi təhlükə altına düşmüş, hətta bir çox hallarda onlar dünya siyasi 

xəritəsindən silinmə təhlükəsi ilə üzləşmişlər. 

Bu baxımdan liderin siyasi iradəsi təkcə gündəlik idarəçilik məsələlərini deyil, 

bütövlükdə onun təmsil etdiyi xalqın, dövlətin taleyini müəyyən edən həlledici amil kimi 

çıxış edir. Tarixi inkişaf prosesində liderlik yalnız şəxsi keyfiyyətlərin təzahürü deyil, həm 

də milli dövlətçilik ideyasının reallaşması üçün vacib şərtdir. 

Bütün bunların fonunda hazırda azərbaycanlı ictimai fikrində mütləqləşmiş 

qənaətlərdən biri də məhz budur ki, Ulu Öndər Heydər Əliyevin 1993-cü ildə xalqın təkidli 

tələbi ilə qayıdışı Azərbaycanı müstəqil dövlət kimi dünya xəritəsindən silinmək 

təhlükəsindən qorumuşdur. Məhz Ümummilli Liderin qətiyyətli addımları sayəsində 

respublikada ictimai-siyasi sabitlik, qanunçuluq təmin edilmiş, xaos və anarxiya 

burulğanından qurtulan cəmiyyət yeni ictimai-iqtisadi formasiyanın tələblərinə cavab verən 

mütərəqqi inkişaf yoluna qədəm qoymuşdur. Bu mərhələdən iqtisadi, siyasi, hüquqi və 

digər sahələrdə kompleks islahatlar həyata keçirən Ümummilli Lider Heydər Əliyev dövlət 

müstəqilliyinin möhkəmləndirilməsini və Azərbaycanın davamlı inkişaf yoluna çıxarılmasını 

həmin dövrün başlıca milli ideyasına çevirmişdir. Bu ideya respublikanın demokratik, 

hüquqi, dünyəvi dövlətə çevrilməsi, ərazi bütövlüyü və suverenliyinin bərpası, beynəlxalq 

miqyasda mənafelərinin etibarlı şəkildə qorunması kimi ümdə məqsədləri özündə ehtiva 

etmişdir. 

Ümumiyyətlə, Ümummilli Lider Heydər Əliyevin dövlətçilik konsepsiyasında milli 

kimliyin qorunub saxlanılması, onun əsasını təşkil edən dil, adət-ənənə və dinin ictimai 

şüurda möhkəmlənməsi məsələləri xüsusi yer tutur. Bu kontekstdə milli kimliyi xarakterizə 

edən dini etiqad azadlıqlarının konstituson-hüquqi əsaslarının formalaşdırılması, ölkəmizin 

tolerant və multikultural məkan kimi tanınması üçün zəruri tədbirlərin həyata keçirilməsi 

Ulu Öndərin müstəqil Azərbaycan dövləti qarşısında ən böyük xidmətlərindən biridir. Bütün 

bunların nəticəsidir ki, insan hüquqları üzrə ixtisaslaşmış müxtəlif beynəlxalq təşkilatların 

hesabatlarında ölkəmizdə son 30 ildə dini etiqad azadlığının yüksək səviyyədə təmin 

edildiyi, müxtəlif dini qurum və konfessiyalar arasındakı münasibətlərin qənaətbəxş 

olduğu, dini azlıqların maraq və mənafelərinin qorunduğu razılıqla vurğulanır. 

Azərbaycanda din dövlətdən ayrı olsa da, mövcud dünyəvi dövlət quruluşu dini-mənəvi 

dəyərlərin inkişafı naminə atılan addımlarla, habelə sağlam İslami dəyərlərlə ziddiyyət 

təşkil etmir. 

Ümummilli Lider Heydər Əliyev multikulturalizm ideyasına yüksək dəyər verərək 

Azərbaycan dövləti hüdudlarında yaşayan bütün xalqların hüquqlarının etibarlı təmin 

olunmasına, onların vicdan azadlığının təminatına çalışmışdır. Səmavi dinlərin inkişafının 

dəstəklənməsi məqsədilə müxtəlif dini icmaların, o cümlədən katolik kilsəsinin dövlət 

qeydiyyatına alınması, yeni kilsələrin, sineqoqların inşa edilərək istifadəyə verilməsi bunu 

bir daha sübut edir. Vatikan dövləti ilə əldə olunmuş razılıq əsasında Bakının Nobel 

prospektində Roma katolik kilsəsi inşa edilmiş, Roma Papası II İohann Pavel 2002-ci ildə 

Bakıya səfəri zamanı bu addımı alqışlayaraq dini və milli tolerantlıq nümunəsi kimi 

dəyərləndirmişdir. 

Ümumiyyətlə, milli kimlik anlayışı həm fəlsəfi, həm də hüquqi anlayışdır. Fəlsəfi 

baxımdan milli kimlik milli düşüncəni, mədəniyyəti, dili, dini, milli ideyanı özündə ehtiva 

edir. Hüquqi baxımdan isə milli kimlik qanunvericiliklə tənzimlənən 3 özül əsasında 

formalaşmışdır: 1) dil; 2) din; 3) adət-ənənə. 

Ümummilli Liderin birinci hakimiyyəti dövründə milli kimlik yeni ideya kimi irəli 

sürülmüş, daha sonra inkişaf etdirilərək milli ideologiya səviyyəsinə qaldırılmışdır. Bu gün 

biz bu ideologiyanı Azərbaycanda yaşayan müxtəlif etnik qruplar və millətlər arasında 

tolerantlıq prinsiplərinin əsasında münasibətlərin qorunub saxlanılmasında mühüm 

əhəmiyyət kəsb edən bir fenomen kimi qiymətləndiririk. Ümummilli Lider öz çıxışlarında 

dəfələrlə qeyd etmişdir ki, Azərbaycan xalqının taleyüklü məsələlərinin həll edilməsi 

zamanı çoxmillətli Azərbaycan xalqı vahid bir millət kimi birləşir. Bu özünü 1995-ci ildə 

Azərbaycan Respublikasının Konstitusiyasının qəbulu ilə əlaqədar keçirilən referendum 

zamanı da göstərmiş, millətindən və etnik mənsubiyyətindən asılı olmayaraq hər kəs 

dövlətinin Konstitusiyasının qəbuluna səs vermişdir. 

Ümummilli Lider çıxışlarında haqlı olaraq qeyd edirdi ki, Konstitusiyanın qəbulu milli 

ideologiyanın təntənəsidir. Bu mühüm, dövlət əhəmiyyətli sənədin qəbulu ilə əlaqədar 

keçirilən referendumda çoxmillətli Azərbaycan xalqı vahid milləti kimi birləşdi. Ölkə 

Konstitusiyasında qeyd edilir ki, Azərbaycan xalqı vahiddir, Azərbaycan Respublikası 

bütün Azərbaycan Respublikasının vətəndaşlarının ümumi və bölünməz vətənidir: 

Azərbaycan Respublikasının Prezidenti Azərbaycan xalqının varisliyini təcəssüm etdirir. 

Dinə münasibət istənilən millətin ən həssas hissələrindən biridir və uzun müddət bu 

münasibət hüquqi əsaslardan məhrum olmuşdur. 

Azərbaycan SSR-nin 1921-ci il Konstitusiyasında zəhmətkeşlərin həqiqi vicdan 

azadlığının təmin edilməsi üçün kilsə dövlətdən, məktəb isə kilsədən ayrılır, dini və antidini 

təbliğat azadlığı bütün vətəndaşlar üçün tanınır. Elə təsəvvür yaranır ki, SSRİ dövləti 

ərazisində yalnız xristian dininin mövculuğu qəbul edilir və vətəndaşların yalnız bu dinin 

təbliği və antitəbliği istiqamətində azadlığı tanınır. Halbuki, o zaman SSRİ məkanında 

xristianlıqla yanaşı islam, iudaizm və s. dinlər də mövcud idi. Söhbətin yalnız kilsənin 

dövlətdən və məktəbin kilsədən ayrılmasından getməsi fikrimizcə, digər dinlərə etiqad 

edən vətəndaşların vicdan azadlığı baxımından hüquqlarının məhdudlaşdırılması kimi 

qiymətləndirilməlidir [5]. 

1927-ci il Konstitusiyasında da bu müddəalar olduğu kimi təkrar edilmişdir [6]. 

1937-ci il Konstitusiyasında vətəndaşlara vicdan azadlığını təmin etmək məqsədilə 

Azərbaycan SSR-də din dövlətdən və məktəb dindən ayrılmışdır kimi təsbit edilmişdir. 

Habelə, qeyd edilmişdir ki, bütün vətəndaşlar dini ayinləri icra etməkdə və din əleyhinə 

propaqanda aparmaqda azaddırlar (maddə 131) [7]. 

Göründüyü kimi, artıq vicdan azadlığının əsas göstəricilərindən biri kimi kilsənin 

dövlətdən və məktəbin kilsədən ayrılması deyil, bütövlükdə dinin dövlətdən və məktəbin 

dindən ayrılması hesab olunurdu. Digər tərəfdən bu maddədə dinin təbliğindən və anti-

təbliğindən söhbət getmir, yalnız ölkə vətəndaşlarının dini ayinləri icra etmək azadlığından 

bəhs edilirdi. 

1978-ci il Konstitusiyasında isə dinə münasibət milli birliyə mane olan kontekstdə 

verilmişdir. Qeyd edilmişdir ki, Azərbaycan SSR vətəndaşlarının vicdan azadlığı, yəni һər 

hansı dinə etiqad etmək və ya heç bir dinə etiqad etməmək, dini ayinləri icra etmək və ya 

ateizm təbliğatı aparmaq hüququ təmin olunur. Bununla bərabər konstitusiyada yalnız 

məscid və kilsənin dövlətdən, məktəbin məsciddən və kilsədən ayrılması təsbit edilmişdir. 

Halbuki, o dövrdə də Azərbaycan müxtəlif dinlərə etiqad edən çoxmillətli bir dövlət kimi 

tanınırdı və yalnız məscidin və kilsənin xatırladılması digər dinə etiqad edən vətəndaşlara 

məsələn, iudaizm dininə münasibətdə ayrı-seçkilik kimi qiymətləndirilməlidir [8]. 

Dini etiqad azadlığına tolerant münasibət, hər bir kəsin dini etiqad azadlığının təmin 

edilməsinin hüquqi əsasları yalnız Ümummilli Lider Heydər Əliyevin hakimiyyəti dövründə 

öz məntiqi həllini tapdı. Layihəsi Ulu Öndərin rəhbərlik etdiyi Konstitusiya Komissiyası 

tərəfindən hazırlanan Azərbaycan Respublikasının Konstitusiyasının 48-ci maddəsində 

qeyd edilir ki: 

I. Hər kəsin vicdan azadlığı vardır. 

II. Hər kəsin dinə münasibətini müstəqil müəyyənləşdirmək, hər hansı dinə təkbaşına və 

ya başqaları ilə birlikdə etiqad etmək, yaxud heç bir dinə etiqad etməmək, dinə 

münasibəti ilə bağlı əqidəsini ifadə etmək və yaymaq hüququ vardır. 

Konstitusiyanın bu müddəası çoxmillətli Azərbaycanda dini müxtəlifliyin qorunmasına, 

geniş imkanlar yaratmaqla bərabər, həm də hər bir şəxsə sərbəst şəkildə hər hansı bir 

dinə etiqad etmək, dinə münasibətdə öz neytral mövqeyini saxlamaq və ya heç bir dinə 

etiqad etməmək imkanı verilməsinin hüquqi əsası kimi çıxış edir. Halbuki bəzi ölkələrin 

konstitusiyasında əhalinin böyük əksəriyyətinin etiqad etdiyi dinin dəyişdirilməsi qadağan 

edilir. Məsələn, Yunanıstan Konstitusiyasının (11 iyun 1975-ci ildə qəbul edilmişdir) 13-cü 

maddəsinə görə bir ölkədə prozenitizm, yəni yeni dini əlaqəyə və ya məzhəbə xidmət 

etmək qadağandır. 

İlk baxışdan elə görünür ki, vicdan azadlığı hüdudsuzdur. Hüdudsuzluq isə hüquqi 

baxımdan özbaşınalığı da özündə ehtiva edir. Odur ki, Konstitusiyada Ümummilli Liderin 

təşəbbüsü ilə vicdan azadlığının hüdudlarını müəyyən edən normalar da nəzərdə 

tutulmuşdur. İlk hədd Konstitusiyanın 18-ci maddəsində öz əksini tapmış və göstərilmişdir 

ki: İnsan ləyaqətini alçaldan və ya insanpərvərlik prinsiplərinə zidd olan dinlərin (dini 

cərəyanların) yayılması və təbliği qadağandır. Digər qadağalar Konstitusiyanın 48-ci 

maddəsində aşağıdakı kimi təsbit edilmişdir: 

III. Dini mərasimlərin yerinə yetirilməsi, ictimai qaydanı pozmursa və ya ictimai əxlaqa 

zidd deyildirsə, sərbəstdir. 

IV. Dini etiqad və əqidə hüquq pozuntusuna bəraət qazandırmır [1]. 

Konstitusiyanın bu normasının təminatı Ümumilli Lider Heydər Əliyevin hüquqi 

isalahatlarının nəticəsi olaraq qəbul edilmiş Azərbaycan Respublikası Cinayət Məcəlləsinin 

bir sıra müddəalarında öz əksini tapmışdır. Məcəllənin 167-ci maddəsində dini ayinləri icra 

etməyə mane olmaya, 167-1-ci maddəsində dini etiqad etməyə məcbur etməyə, 167-2-ci 

maddəsində qanunsuz olaraq dini ədəbiyyatları yaymağa, 168-ci maddəsində dini ayinlərin 

icrası adı altında vətəndaşların hüquqlarına qəsd etməyə görə cinayət məsuliyyəti nəzərdə 

tutulmuşdur [4].  

Əsası Ümummilli Lider Heydər Əliyev tərəfindən qoyulmuş dini etiqad azadlığının 

konstitusion hüquqi təminatı tədbirləri Prezident İlham Əliyev tərəfindən bu gün də uğurla 

davam etdirilməkdədir. Dini etiqad azadlığının Azərbaycan Respublikası Konstitusiyasının 

48-ci maddəsinin tələblərinə uyğun həyata keçirilməsi Prezident İlham Əliyevin dövlət 

siyasətinin prioritet istiqamətlərindən biri olmuş, insan hüquq və azadlıqlarının bu 

müstəvidə təmini məqsədilə mükəmməl hüquqi baza yaradılmışdır. Məhz onun təşəbbüsü 

ilə cəmiyyətin şəffaflığının təmin edilməsi məqsədilə “Dini etiqad azadlığı haqqında” 

Azərbaycan Respublikasının Qanununa 2021-ci ildə edilmiş əlavəyə görə, Azərbaycan 

Respublikasında fəaliyyət göstərən dini mərkəz (idarə) tərəfindən dəvət edilmiş və ya 

Azərbaycan Respublikasında rəsmi səfərdə olan əcnəbi və ya vətəndaşlığı olmayan din 

xadimi tərəfindən dini ibadət, ayin və mərasimlərin aparılması istisna olmaqla əcnəbilər və 

vətəndaşlığı olmayan şəxslər tərəfindən Azərbaycan Respublikasının ərazisində dini 

təbliğat aparılması qadağandır və onlar islam dininə aid ayin və mərasimlərin aparılmasına 

buraxıla bilməzlər (1-ci maddə və 21-ci maddə) [2]. 

Başqa bir əlavədə qeyd edilir ki, dini ibadət yerlərindən və ziyarətgahlardan kənarda, 

ictimai yerlərdə dini şüarların və digər dini atributların (şəxsin üstündə gəzdirdiyi dini 

atributlar istisna olmaqla) nümayiş etdirilməsi qadağandır. Dini bayraqlar yalnız dini ibadət 

yerlərinin və ziyarətgahların, dini mərkəz və idarələrin qapalı yerlərində yerləşdirilə bilər (4 

dekabr 2015-ci ildə əlavə edilib). 

Azərbaycan xalqı tarixən terrorçuluğa, zorakılığa, milli, dini ayrıseçkiliyə mənfi 

münasibət bəsləyən, bu kimi halları daimi pisləyən bir xalq kimi formalaşmışdır. Lakin son 

dövrlərdə ayrı-ayrı şəxslər yaxın şərq ölkələrində baş verən proseslərdə islam 

fundamentalizminin təsiri altına düşərək terrorçu qruplara qoşulur, milli kimliyimiz üçün 

xarakterik olmayan bu kimi halların ölkəmizə daşıyıcısına çevrilirdilər. Qeyd edilən və milli 

ideologiyamıza zidd olan oxşar neqativ halların aradan qaldırılması terrorizimlə 

mübarizədə kəsərli tədbirlərdən istifadə edilməsi məqsədilə 4 dekabr 2015-ci ildə ölkə 

Prezidenti tərəfindən Dini ekstremizmə qarşı mübarizə haqqında” Qanun imzalandı və bu 

Qanunda ilk dəfə olaraq dini radikalizm, dini fanatizm kimi anlayışlara izah verilmiş, onlarla 

mübarizənin yeni üsulları müəyyənləşdirilmişdir. Məhz bu Qanunun qəbulundan sonra 

Azərbaycan Respublikasının Cinayət Məcəlləsinə ilk dəfə terrorçuluğu maliyyələşdirən 

şəxslərin cinayət məsuliyyətinə cəlb edilməsi ilə bağlı norma müəyyən edilmiş, dini 

düşmənçilik, dini radikalizm və dini fanatizm zəmnində törədilən terrorçuluqla bağlı daha 

sərt cəza təsbit edilmişdir [4]. 

Qeyd edilən Qanuna əsasən, Azərbaycan Respublikasının qanunvericiliyi ilə nəzərdə 

tutulmuş qaydada dini ekstremizm əleyhinə aparılan xüsusi əməliyyat zamanı dini 

ekstremistlərin həyatına, sağlamlığına və ya əmlakına ziyan vurulmasına yol verilir. Dini 

ekstremizmə qarşı mübarizədə iştirak edən şəxsin dini ekstremizm əleyhinə aparılan 

xüsusi əməliyyat zamanı dini ekstremistlərin həyatına, sağlamlığına və ya əmlakına 

vurulmuş ziyana görə məsuliyyət daşımadığı müəyyənləşdirilmişdir [3]. 

Milli kimliyin dini özülünün mahiyyətinin açılmasında, müxtəlif millətlərin 

azərbaycançılıq ideologiyası ətrafında birləşdirməsində ölkə başçısı tərəfindən 2016-cı ilin 

“Multikulturalizm ili”, 2017-ci ilin “İslam Həmrəyliyi İli” elan edilməsinin də mühüm 

əhəmiyyəti olmuşdur. Məhz bu illərdə aparılan elmi tədqiqatlar hər kəsin öz inancı, dini, 

adət-ənənəsi, dili və s. fərqliliyinə baxmayaraq, milli dövlətinin – Azərbaycan dövlətinin tam 

hüquqlu vətəndaşı olması inamını yaratmışdır. O zaman opponentlərimiz israrla deyirdilər 

ki, bir tərəfdən hər kəsin milli kimliyini – dinini, dilini, adət-ənənəsini qoruyub saxlamaq 

hüququ olduğunu təbliğ edən multikulturalizmdən danışırıq, digər tərəfdən isə ölkə 

ərazisində yaşayan xalqların heç də hamısının sitayiş etmədiyi İslam dini ilə bağlı 

həmrəyliyini gündəmə gətiririk.  

O zaman təzadlı yanaşma kimi görünən bu vəziyyətə ölkə Prezidenti bir tarixi 

sənədlə aydınlıq gətirdi: İslam həmrəyliyi ilində Qafqaz Müsəlmanları İdarəsində keçirilən 

Beynəlxalq konfransa ünvanladığı təbrik məktubunda cənab İlham Əliyev xüsusilə 

vurğulayırdı ki, İslam həmrəyliyi dedikdə, islamdakı təriqətlər arasındakı həmrəylik, İslam 

dövlətləri arasındakı həmrəylik, ən başlıcası isə İslam dini ilə dünyəvi dinlər arasında 

həmrəylik başa düşülür.  

Bu gün dini konfessiyaların fəaliyyəti üçün bərabər şəraitin yaradılması ölkə 

Prezidenti tərəfindən yürüdülən dövlət siyasətinin prioritet istiqamətlərindən birinə 

çevrilmişdir. Ölkə Prezidentinin sərəncamı ilə son 15 ildə dini konfessiyalara 20 milyon 

manata yaxın maddi yardım göstərilmişdir ki, bu da dünyada nadir nümunələrdən sayılır. 

Hər il təkrarlanan bu yardımlar Azərbaycan dövləti və xalqı haqqında yüksək fikir 

formalaşdırır, ölkədə sivil birgə yaşayış normalarına həssas münasibətin mövcudluğuna 

dəlalət edir. Eyni zamanda, dini icmalara yüksək münasibət və qayğı fonunda bir sıra 

ölkələrin Azərbaycanla münasibətləri daha da yaxşılaşır, bu amil ikitərəfli münasibətlərə 

müsbət təsir göstərir. 

Dini özülün inkişafında Heydər Əliyev Fondunun xidmətləri də xüsusi 

vurğulanmalıdır. “Tolerantlığın ünvanı - Azərbaycan” layihəsi çərçivəsində Fond ölkədə 

katolik, pravoslav kilsələrinin və sinaqoqların təmirinə, eyni zamanda, Romada, Parisdə bir 

sıra dünya əhəmiyyətli dini abidələrin bərpasına töhfələrini vermişdir [10]. Dövlət 

başçısının tapşırığına əsasən, 2024-cü ilin dekabr ayında Heydər Əliyev Fondunun dəstəyi 

ilə tikiləcək yeni katolik kilsənin yerləşəcəyi ərazinin təsdiqetmə mərasimi keçirilmişdir [11]. 

Milli kimliyin dini özülünün möhkəmlənməsinə yönələn dövlət siyasəti onunla 

nəticələndi ki, hər bir Azərbaycan vətəndaşı dinindən, hər hansı təriqətə sitayiş 

etməsindən, etnik mənsubiyyətindən asılı olmayaraq, vahid milli Azərbaycan dövlətinin 

torpaqlarının işğaldan azad edilməsi prosesində əvəzedilməz nümunə göstərdilər. 

Təsadüfi deyil ki, milliyətcə yəhudi olan Albert Aqarunov Birinci Qarabağ müharibəsindəki 

vətənpərvərliyi ilə əfsanəyə çevrilmişdir. Bu gün Azərbaycan Respublikası və İsrail dövləti 

arasında uğurlu siyasi və iqtisadi əməkdaşlıq əlaqələrinin artan sürətlə inkişaf etməsinin 

səbəblərindən biri də min illər boyu yəhudi icmasının kompakt şəkildə yaşaması, onların 

özlərini Azərbaycan mədəniyyətinin bir hissəsi kimi hesab etmələri, habelə ölkəmizdə digər 

dinlər kimi iudaizm dininə olan müsbət münasibətlə əlaqədardır. 

Eyni mövqeni Rusiya Federasiyası ilə əməkdaşlıq münasibətlərinə də şamil etmək 

olar. Hələ 44 günlük Vətən Müharibəsi dövründə Ermənistanla aparılan müharibə zamanı 

Ermənistan prezidentinin Kollektiv Təhlükəsizlik Müqaviləsi Təşkilatından kömək 

istəyərkən Rusiya prezidentinin “müharibə Azərbaycan Respublikasının ərazisində baş 

verməsi səbəbindən müdaxilə etmək üçün əsas yoxdur” ifadəsini işlətməsi ilk dəfə olaraq 

Rusiya siyasiləri tərəfindən “Dağlıq Qarabağ”ın Azərbaycan ərazisi olmasını publik şəkildə 

qəbul etməsi anlamına gəlir. Bu yaxınlarda Moskvanın və Bütün Rusiyanın Patriarxı Kirillin 

Rus Pravoslav kilsəsinin I dərəcəli “Müqəddəs Knyaginya Olqa” ordenini Azərbaycanın 

Birinci vitse-prezidenti və Heydər Əliyev Fondunun prezidenti Mehriban xanım Əliyevaya 

təqdim etməsi də xüsusi əhəmiyyət kəsb edir və ölkəmizdə xristian dininə olan münasibət 

burada aparıcı rol oynayır [12]. 

Dünyanın 57 ölkəsində yaşayan 2 milyarda yaxın insanı birləşdirən İslam 

Əməkdaşlıq Təşkilatı kimi nüfuzlu bir təşkilatın ən vacib tədbirlərinin Azərbaycanda 

keçirilməsi, beynəlxalq platformada bu Təşkilatın üzvü olan islam dövlətlərinin 

Azərbaycanın ədalətli mövqeyini daim müdafiə etməsi ölkəmizdə islami dəyərlərə xüsusi 

qiymət verilməsi və Prezident İlham Əliyevin artan nüfuzu ilə bağlıdır. 

Bir faktı da qeyd etmək yerinə düşər ki, Azərbaycan müstəqilliyini bərpa etdiyi dövr 

ərzində ölkəmizdə milli, dini və etnik zəmində heç bir cinayət qeydə alınmamışdır. Bu, 

azərbaycançılıq ideologiyasının təntənəsi, milli kimliyə tolerant münasibətin göstəricisidir, 

vicdan azadlığı ilə bağlı münasibətlərin tənzimlənməsinin mükəmməl hüquqi bazasının 

formalaşması ilə şərtləndirilir. 

 
 
 

Milli kimliyin konstitusion əsasları: vicdan azadlığı kontekstində 
 

X ü l a s ə 
 

Bu məqalədə vicdan azadlığının konstitusion-hüquqi tənzimlənməsi tarixinə ekskursiya edilir, 

vicdan azadlığını tənzimləyən hüququ normaların təhlilindən söhbət açılır, milli kimliyin 

formalaşmasında və qorunmasında Ümummilli Lider Heydər Əliyevin rolu xüsusi vurğulanır. Tarixi 

və siyasi varislik çərçivəsində milli dövlətçiliyin əsas dayaqları kimi dil, din və adət-ənənə faktoru ön 

plana çıxarılır. Müəllif bildirir ki, Heydər Əliyevin rəhbərliyi ilə Azərbaycanda ictimai-siyasi sabitlik 

bərpa olunmuş, tolerant və multikultural cəmiyyət formalaşmış, dini etiqad azadlığı konstitusion 

hüquqi əsaslarla təmin edilmişdir. Bu əsasların möhkəmləndirilməsi ölkənin demokratik və dünyəvi 

dövlət quruculuğu ilə sıx əlaqələndirilir. Daha sonra Ulu Öndər tərəfindən vicdan azadlığı 

sahəsində işlənib hazırlanmış dövlət siyasətinin, Prezident İlham Əliyev tərəfindən ardıcıl olaraq 

davam etdirilməsi xüsusi olaraq qeyd edilir. 

Müəllif, haqlı olaraq, hesab edir ki, bu sahədə həyata keçirilən tədbirlər və mükəmməl hüquqi 

bazanın yaradılması nəticəsində, 44 gün davam edən Vətən müharibəsində Azərbaycan xalqı 

müxtəlif dini etiqadlara malik olmasına baxmayaraq, Ali Baş Komandan İlham Əliyevin ətrafında 

vahid Azərbaycan milləti kimi sıx birləşməsi işğal altındakı ərazilərimizi erməni təcavüzündən azad 

olunmasına gətirib çıxardı. 

Constitutional grounds of the national identity: 

in the context of freedom of conscience 
 

S u m m a r y 
 

The article provides an excursion into the history of the constitutional and legal regulation of 

freedom of conscience, discusses the legal norms regulating freedom of conscience, and 

emphasizes the role of the National Leader Heydar Aliyev in the formation and protection of the 

national identity. Within the framework of historical and political succession, the factors of 

language, religion, customs and traditions are brought to the fore as the main pillars of national 

statehood. The author states that under the leadership of Heydar Aliyev, socio-political stability 

was restored in Azerbaijan, a tolerant and multicultural society was formed, and freedom of 

conscience was ensured on constitutional and legal grounds. Strengthening of these grounds is 

closely linked to  democratic and secular state-building in the country. Then, it is specially noted 

the consistent continuation by the President Ilham Aliyev, the state policy developed by the 

National Leader in the field of freedom of conscience. 

The author rightly believes that the close unity of the Azerbaijani people as a single 

Azerbaijani nation around the Supreme Commander-in-Chief Ilham Aliyev during the 44-day 

Patriotic War, despite their diverse religious beliefs led to the liberation of our occupied territories 

from Armenian aggression. It was a result of the measures and the creation of an absolute legal 

framework taken in the named area. 

 

 

Конституционные основы национальной идентичности: 
в контексте свободы совести 

 
Р е з ю м е 

 

В данной статье проводится экскурс в историю конституционно-правового 

регулирования свободы совести, осуществляется анализ соответствующих правовых норм, 

подчеркивается особая роль Общенационального Лидера Гейдара Алиева в формировании 

и защите национальной идентичности. В контексте исторической и политической 

преемственности выделяются язык, религия и традиции как основные опоры национальной 

государственности. Автор подчеркивает, что под руководством Гейдара Алиева в 

Азербайджане была восстановлена общественно-политическая стабильность, 

сформировано толерантное и мультикультурное общество, а свобода вероисповедания 

была обеспечена на основе конституционно-правовых норм. Укрепление этих основ 

рассматривается в тесной связи с построением демократического и светского государства. 

Также особо отмечается, что разработанная Общенациональным Лидером государственная 

политика в сфере свободы совести последовательно продолжается Президентом Ильхамом 

Алиевым. 

Автор справедливо считает, что реализуемые в данной сфере меры и создание 

совершенной правовой базы способствовали тому, что в ходе 44-дневной Отечественной 

войны азербайджанский народ, несмотря на религиозное многообразие, сплотился вокруг 

Верховного Главнокомандующего Ильхама Алиева как единая азербайджанская нация, что 

в свою очередь привело к освобождению оккупированных территорий от армянской 

агрессии. 

Hüquqi Ekspertiza və 
Qanunvericilik Təşəbbüsləri Mərkəzinin 

Xüsusi hüquq və ekspertiza 
şöbəsinin müdiri 

Samir TAĞIYEV 
 

 

Konstitusiya quruculuğunda Heydər Əliyev irsi 

 

Hörmətli konfrans iştirakçıları! 

 

Əvvəlcə bu əhəmiyyətli tədbirin təşkilinə görə təşəkkür edir, hər birinizi salamlayıram. 

Bugünkü çıxışımda Azərbaycanın hüquqi dövlət quruculuğunun təməl prinsiplərinin 

formalaşmasında və inkişafında Ümummilli Lider Heydər Əliyevin misilsiz rolundan 

danışmaq istəyirəm. Xüsusilə, Konstitusiya quruculuğu sahəsində onun irsi bu gün də 

müasir Azərbaycan Respublikasının hüquqi, siyasi və ictimai həyatının əsas sütunlarını 

təşkil edir. 

Heydər Əliyevin dövlətçilik fəlsəfəsinin mərkəzində qanunun aliliyi, vətəndaş 

cəmiyyətinin inkişafı, insan hüquq və azadlıqlarının təmin olunması dayanırdı. Məhz onun 

siyasi iradəsi, hüquqi baxışları və rəhbərliyi ilə hazırlanmış və 1995-ci il noyabrın 12-də 

ümumxalq səsverməsi ilə qəbul edilmiş müstəqil Azərbaycan Respublikasının ilk 

Konstitusiyası ölkəmizin hüquqi əsaslarını və siyasi strukturunu müəyyənləşdirdi. O, 

Konstitusiyanın hazırlanmasını “müstəqil Azərbaycanın gələcəyinin hüquqi təminatı” 

adlandırırdı. Onun sözləri ilə desək: 

“Konstitusiya – xalqın, dövlətin əsas qanunudur. Bu sənəd xalqın iradəsini, dövlətin 

təməl prinsiplərini ifadə edir”. 

Konstitusiyada ilk dəfə olaraq insan hüquqları ilə bağlı fundamental müddəalar, 

hakimiyyətin bölünməsi prinsipi, hüquqi dövlət və demokratik cəmiyyət quruculuğu 

konsepsiyası hüquqi cəhətdən təsbit edildi. Bu, yalnız hüquqi sənəd deyildi – bu, milli 

dövlətçiliyimizin məfkurəvi və ideoloji əsaslarının bərqərar olduğu əsasnamə idi. 

Heydər Əliyevin hüquqi dövlət quruculuğunda atdığı digər vacib addımlardan biri 

qanunvericilik bazasının sistemli şəkildə formalaşdırılması idi. Onun rəhbərliyi ilə müxtəlif 

sahələr üzrə mütərəqqi qanunlar qəbul edildi və normativ hüquqi aktların vahid sistemə 

salınması prosesi başlandı. 

Ulu Öndərin Konstitusiya Məhkəməsinin yaradılması təşəbbüsü də hüquq sistemində 

ədalət və konstitusion nəzarətin təmin edilməsi baxımından mühüm addım oldu. Bu, 

Azərbaycan hüquq sisteminin müasirləşməsində və insan hüquqlarının təminat 

mexanizmlərinin gücləndirilməsində mühüm mərhələ idi. Konstitusiya Məhkəməsinin 

yaradılması münasibətilə çıxışında Ümummilli Lider Heydər Əliyev demişdir: 

“Konstitusiya Məhkəməsi hüquqi dövlət quruculuğunun sarsılmaz dayağıdır. Bu 

məhkəmə azad cəmiyyətin hüquqi nəzarət mexanizmidir”. 

Eyni zamanda, Heydər Əliyev öz çıxışlarında daim vurğulayırdı ki, Konstitusiya yalnız 

hüquqi sənəd deyil, həm də xalqın milli iradəsinin ifadəsidir. Onun baxışına görə, qanunun 

aliliyi yalnız normativ baza ilə deyil, həm də hüquqi düşüncənin cəmiyyətə yeridilməsi ilə 

möhkəmlənməlidir. Bu baxımdan, hüquqi maarifləndirmə və hüquqi mədəniyyətin 

yüksəldilməsi istiqamətində görülən tədbirlər də onun irsinin bir hissəsidir. 

Hörmətli iştirakçılar! 

Bu gün Azərbaycan Respublikasında həyata keçirilən islahatlar, hüquqi və 

institusional yeniliklər məhz Heydər Əliyev irsindən qaynaqlanır. Prezident İlham Əliyevin 

rəhbərliyi ilə aparılan hüquqi və struktur islahatları, e-hökumət təşəbbüsləri və vətəndaş 

yönümlü xidmətlər bu irsin davamı kimi qiymətləndirilə bilər. 

Sonda qeyd etmək istərdim ki, Heydər Əliyevin Konstitusiya quruculuğundakı irsi 

yalnız tariximizin bir səhifəsi deyil – bu, gələcəyə aparan yoldur. Onun dövlətçilik təlimi və 

hüquqi düşüncə sistemi Azərbaycan xalqının milli inkişaf strategiyasının mühüm tərkib 

hissəsidir. 

Diqqətinizə görə təşəkkür edirəm! 

Azərbaycan Respublikası 
Daxili İşlər Nazirliyinin 
Polis Akademiyasının 

Dövlət və hüquq nəzəriyyəsi 
kafedrasının rəisi, polis polkovniki 

Babək NƏSİROV 
 

 

Azərbaycan Respublikasının Konstitusiyası 

dövlətçiliyimizin suverenlik rəmzidir 

 

XX əsrin sonunda beynəlxalq aləmdə baş verən mühüm hadisələr, ciddi geosiyasi 

dəyişikliklər keçmiş sovetlər məkanına da öz təsirini göstərdi. SSRİ dövlətinin dağılması 

beynəlxalq aləmdə yeni müstəqil dövlətlərin yaranmasına səbəb oldu. SSRİ-nin 

dağılmasının labüd olduğu bir məqamda – 1991-ci il avqustun 31-də Azərbaycan SSR Ali 

Sovetinin növbədənkənar sessiyasında “Azərbaycan Respublikasının dövlət müstəqilliyinin 

bərpa edilməsi haqqında” Bəyannamə qəbul edildi. Lakin bu dövrdə Azərbaycan xalqı de-

yure öz müstəqilliyini bəyan etsə də de-fakto ölkə xarici siyasi qüvvələrin təsiri, göstərişləri 

ilə idarə olunurdu. 

1991-ci il oktyabrın 18-də qəbul edilən “Azərbaycan Respublikasının dövlət 

müstəqilliyi haqqında” Konstitusiya Aktının xalqın tələbi ilə 29 dekabr 1991-ci ildə 

referenduma çıxarılaraq təsdiq edilməsi respublikanın müstəqil dövlətçiliyinin hüquqi 

əsasını möhkəmləndirdi. Konstitusiya Aktında yeni Konstitusiyanın hazırlanması və qəbul 

edilməsi nəzərdə tutulsa da Azərbaycanda 1991-1993-cü illərdə mövcud olan siyasi 

böhran ölkəmizi ağır, qeyri-sabit vəziyyətə saldı, vətəndaş müharibəsi təhlükəsi ilə 

üzləşdirdi və nəinki Konstitusiyanın qəbul edilməsi qeyri-mümkün oldu, hətta 

müstəqilliyimizin itirilməsi təhlükəsi yarandı. Belə bir ağır vəziyyətdə Azərbaycan xalqının 

düzgün seçimi, xalqın tələbi ilə hakimiyyətə qayıdan Ulu Öndər Heydər Əliyevin böyük və 

yorulmaz siyasəti nəticəsində ölkədə vətəndaş müharibəsinin və dövlət çevrilişlərinə 

cəhdlərin qarşısı alındı, dövlət müstəqilliyi qorundu və Konstitusiyanın qəbulu üçün zəmin 

yaradıldı. 

Müstəqilliyini əldə etmiş dövlətlər üçün dövlət idarəçiliyini, hüquq sistemini və xarici 

siyasət kursunu düşünülmüş, elmi cəhətdən əsaslandırılmış və mövcud siyasi-hüquqi 

şərtləri nəzərə almaqla formalaşdırmaq xüsusilə önəmlidir. Qeyd olunanlar ilk baxışda 

nəzəri cəhətdən aydın və asan olsa da, reallaşdırılması böyük məharət və uzagörənlik 

tələb edən bir məsələdir. Tariximizə müstəqil Azərbaycanın ilk milli Konstitusiyası kimi 

daxil olan, ölkəmizin siyasi-iqtisadi və sosial-mədəni həyatında baş verən dəyişkliklərin 

nəticəsi olaraq qəbul edilən Konstitusiyada respublikamızın müstəqilliyinin qorunub 

möhkəmləndirilməsinə, dövlətçiliyin inkişafına, insan və vətəndaş hüquqlarının təmin 

edilməsinə xüsusi diqqət ayrılmışdır. Konstitusiyamızın ən böyük əhəmiyyəti ondan 

ibarətdir ki, o dövlətçiliyimizin inkişafını istiqamətləndirməklə yanaşı, suverenliyimizi 

qanunvericilik yolu ilə təsbit etdi. 

Azərbaycan Respublikasında müasir konstitusion inkişaf ölkəmizdə aparılan 

mərhələli dəyişikliklər kontekstində konstitusiya hüququ elminin anlayışlar aparatının da 

nəzəri-metodoloji problemlərinin konseptual mənimsənilməsini tələb edir. Azərbaycan 

Respublikasında suverenlik anlayışının nəzəri-metodoloji məsələləri və xüsusiyyətləri 

konstitusiya hüququ elminin əsas məsələlərindən biri kimi nəzərdən keçirilməlidir. Tarixi 

yanaşma və təcrübə də göstərir ki, suverenlik haqqında təlim yalnız nəzəri-ideoloji deyil, 

həm də praktik-siyasi əhəmiyyətə malikdir. 

Bəzi siyasi-hüquqi ədəbiyyatlarda dövlət müstəqilliyi və dövlət suverenliyi anlayışları 

eyniləşdirilsə də əslində dövlət müstəqilliyi və dövlət suverenliyi fərqli anlayışlardır.  

Dövlətin, dövlət hakimiyyətinin müstəqilliyi hər hansı bir dövlətin öz vətəndaşları və 

ya əhalisi tərəfindən idarə olunması, xalqın öz taleyini özü müəyyən etməsi, dövlətin başqa 

dövlətdən asılı olmamasının siyasi-hüquqi ifadəsidir. 

Dövlətin suverenliyi isə dövlət hakimiyyətinin ölkə daxilində aliliyi və dövlətlərarası 

münasibətdə müstəqil olması deməkdir. Suverenlik dövlət hakimiyyətinin mahiyyətindən 

irəli gəlməklə onun ayrılmaz əlamətlərindən biri kimi çıxış edir. Beynəlxalq hüquqda 

suveren dövlət ali hakimiyyəti təmsil edən, özünün daxili və xarici siyasətində tamamilə 

müstəqil olan, başqa dövlətin hakimiyyətindən asılı olmayan və hansısa bir coğrafi ərazidə 

suverenliyi olan dövlətdir. 

Suverenlik anlayışı XVI əsrdə yaranmış və hakimiyyətin aliliyi məsələsi ilə bağlı 
olmuşdur. Suverenlik anlayışı dövlətin tarixi ilə müqayisədə çox gec yaranmışdır. Lakin bu, 
həmin anlayışın yaranmasından əvvəlki dövrlərdə dövlətlərin suveren olmaması kimi başa 
düşülməməlidir. 

Hüquqi ədəbiyyatda dövlətin mühüm xüsusiyyəti olan suverenlik adətən dövlət 

hakimiyyətinin ölkə daxilində üstünlüyünü və xaricdə müstəqilliyini ifadə edən atribut kimi 

təsvir edilir. Dövlət suverenliyi anlayışı dövlət hakimiyyətinin mənbəyi və mahiyyəti kimi 

əsas məsələlərə toxunur. Suverenlik dövlətin və dövlətçiliyin mühüm əlamətidir və onu 

siyasi sistemin əsas elementi kim səciyyələndirir. Dövlət suverenliyi anlayışına beynəlxalq 

hüququn müstəqil subyekti kimi dövlətin ərazisinin bütövlüyü və bölünməzliyi, sərhədlərinin 

toxunulmazlığı və onun daxili işlərinə kənar müdaxilənin yolverilməzliyi kimi fundamental 

prinsiplər daxildir. 

Suverenlik müstəqil dövlətlərin mövcudluğunu və tərəqqisini təmin edən mühüm 

amillərdən biridir. Bu xüsusiyyət yalnız dövlətin hüquqi, iqtisadi, siyasi və ideoloji əsaslarını 

deyil, həm də birliyini və vahidliyini ifadə edir. 

Müasir dövrün bəzi tədqiqatçıları dövlət suverenliyi və xalq suverenliyi hadisələrini ya 
eyniləşdirir, ya da bir-birinə qarşı qoyurlar. Lakin, suverenlik təzahürünün genezisi və tarixi 
inkişafı bizə göstərdi ki, dövlət suverenliyi və xalq suverenliyi anlayışları müxtəlif tarixi 
dövrlərdə və şəraitdə yaranmasına baxmayaraq, onlar bir-biri ilə qırılmaz sürətdə bağlı 
olan və bir-birini tamamlayan hadisələrdir. Demokratik siyasi rejimdə dövlət suverenliyi və 
xalq suverenliyi anlayışları üst-üstə düşür. Belə ki, demokratik rejimdə dövlət 
hakimiyyətinin yeganə mənbəyi xalqdır. 

Azərbaycan Respublikası Konstitusiyasının müddəalarından irəli gələrək suverenlik 
vahiddir, bölünməzdir və o, xalqa məxsusdur, xalq suverenliyi eyni zamanda dövlət 
suverenliyini də ehtiva edir. 

Bütün bunlarla yanaşı suverenlik təzahürünün tarixi təcrübəsi həm də onu göstərir ki, 
xalq suverenliyinin cəmiyyət üçün mühüm siyasi-təcrübi, ideoloji əhəmiyyətinə 
baxmayaraq onu ideallaşdırmaq düzgün sayıla bilməz. Xalq suverenliyinin özünün də 
realizə hədləri mövcuddur və bu hədlərdən kənara çıxmaq xalq suverenliyinə böyük zərər 
vura bilər. Xalq suverenliyi heç də o demək deyildir ki, xalq ictimai və dövlət həyatının 
bütün məsələlərini bilavasitə həll etməlidir. Bilavasitə demokratiya institutları nə qədər 

mühüm olsalar da konstitusiya hüquqi düşüncə və təcrübə belə bir qənaətə gəlmişdir ki, 
xalq suverenliyinin yalnız bilavasitə demokratiya formasında həyata keçirilməsi qeyri-
mümkündür. İctimai və dövlət proseslərinin idarə edilməsi daimi, fasiləsiz və peşəkar 
rəhbərliyi, idarəçiliyi tələb edir ki, bu da yalnız nümayəndəli demokratiya institutları 
vasitəsilə mümkün ola bilər. 

Demokratik, hüquqi dövlətdə xalq suverenliyinin hüquqi hədləri adətən dövlətin əsas 
qanunu sayılan Konstitusiya ilə müəyyən olunur. Burada Konstitusiya dövlətin əsas 
qanunu kimi bilavasitə xalq tərəfindən qəbul edilir və xalq özü suverenliyin hüquqi hədlərini 
müəyyən edir və bu tendensiya xalq suverenliyinin məhdudlaşdırılıması kimi 
qiymətləndirilə bilməz. 

Bəzi tədqiqatçılar xalq suverenliyini hüquqi fiksiya adlandırırlar. Onların 

mülahizələrinə görə xalq suverenliyi müasir konstitusionalizm nəzəriyyəsi və siyasi 

hakimiyyətin insan hüquqları ilə məhdudlaşdırılması ideyaları ilə bir araya gəlmir. Yuxarıda 

göstərilən fikirlərlə çətin razılaşmaq olar. Belə ki, bu müəlliflər konstitusionalizmi və insan 

hüquqlarını xalq suverenliyindən kənar hadisə kimi qiymətləndirir. Əslində isə bu heç də 

belə deyildir. Xalq suverenliyi konstitusionalizm və insan hüquqları təzahürlərini də ehtiva 

edir. 

Ümummilli Lider Heydər Əliyev Azərbaycanın yeni dövr üçün demokratik inkişaf 

modelini irəli sürmüş, eyni zamanda, bu mütərəqqi dəyişikliklərin ictimai şüurda qəbul 

olunması zərurətini önə çəkmişdir. Onun demokratiya fəlsəfəsi Azərbaycanın tarixi 

ənənələrini və müasir dünya dəyərlərini özündə birləşdirən yeni inkişaf modeli olmuşdur. 

İctimai-siyasi sabitlik faktoru isə bu modelin əsas dayaqlarından, istinad nöqtələrindən biri 

kimi çıxış etmişdir. Azərbaycanda həqiqi demokratiya məhz Heydər Əliyevin milli dövlətçilik 

irsinin təcəssümü kimi formalaşmışdır. Bu irs demokratiyanın kütləvi özbaşınalıq kimi başa 

düşülməsinə, yaxud da ifrat Qərb demokratiyasının neqativ cəhətlərini özündə ehtiva 

etməsinə yol vermir. 

Yeni Konstitusiyanı hazırlayan komissiyanın sədri Heydər Əliyev komissiyanın ilk 

iclasında qeyd etmişdir: “Konstitusiyanı yaratmaq üçün şübhəsiz ki, tarixi keçmişimizə 

nəzər salmalıyıq, amma eyni zamanda ümumbəşəri dəyərlərdən, dünyanın demokratik 

dövlətlərinin əldə etdiyi nailiyyətlərdən, təcrübədən istifadə etməliyik. Konstitusiya birinci 

növbədə dövlətlə, hakimiyyətlə xalqın arasında olan münasibətləri özündə əks etdirməlidir. 

Dövlət xalqın işi olmalıdır...”. 

Ulu öndərin səsləndirdiyi bu demokratik ideyalar müstəqil Azərbaycanın 12 noyabr 

1995-ci il Konstitusiyasında öz hüquqi ifadəsini tapdı və onun səmərəli təmin olunma 

mexanizmi müəyyənləşdi. 

Dövlətimizin Konstitusiyası Azərbaycanın bеynəlxalq aləmdə bərabərhüquqlu subyеkt 
оlduğunu sübuta yеtirdi və çоxəsrlik dövlətçilik ənənələrimizə əsaslanaraq, yеni 
dеmоkratik, hüquqi və dünyəvi dövlətin qurulmasına gеniş təminat vеrdi. Azərbaycan 
Respublikasının Konstitusiyasının preambulasında Azərbaycan xalqı Azərbaycan 
dövlətinin müstəqilliyini, suverenliyini və ərazi bütövlüyünü qorumaq kimi ülvi niyyətini 
bəyan edir. Bu müddəa Azərbaycan xalqının öz ərazisinin müstəsna və tam hüquqlu sahibi 
olmasının ifadəsidir. 

Dövlətin daxili suverenliyi onun ərazisi daxilində aliliyə iddia edən başqa hakimiyyətin 

olmasını istisna edir. Qeyd etdiyimiz kimi dövlət suverenliyi dövlətin konstitusiyası və 

qanunlarının, hakimiyyətinin həmin dövlətin bütün ərazisində mövcud olmasını və aliliyini 

nəzərdə tutur. 1991-ci ildə Azərbaycan dövlət müstəqilliyini bərpa etsə də, 30 illik bir dövr 

ərzində Qarabağda və işğal altında olan digər suveren ərazilərimizdə faktiki olaraq 

Azərbaycan Respublikasının Konstitusiyası və qanunları tətbiq edilə bilmirdi. 

Ermənistanın ölkəmizin ərazilərini işğal etməsi Azərbaycanın müəyyən ərazisi 

üzərində daxili suverenliyini, yəni ali hakimiyyətin tətbiqi sferasını məhdudlaşdırdı. Başqa 

sözlə desək, suveren ali hakimiyyətin dövlətin müəyyən ərazisi daxilində tətbiqinə maneə 

törədirdi. 

Digər tərəfdən heç bir dövlət tərəfindən müstəqilliyi tanınmayan qondarma rejimin 

Qarabağda fəaliyyətini davam etdirməsi qeyri-qanuni və suveren dövlət daxilində 

qəbuledilməz bir vəziyyət idi. Bu vəziyyət Azərbaycanın beynəlxalq hüquqi suverenliyini 

sual altına qoymadan onun suveren ali hakimiyyətini və dövlət suverenliyinin nəzarət 

funksiyasını məhdudlaşdırırdı. 

44 günlük Vətən müharibəsində qazanılmış tarixi Zəfər və lokal antiterror tədbirlərinin 

sonunda Azərbaycan beynəlxalq birlik tərəfindən tanınmış bütün əraziləri üzərində 

suverenliyini tam təmin etdi, hakimiyyətin aliliyi və nəzarət funksiyası tam şəkildə bərpa 

olundu. 

Azərbaycan Respublikası Konstitusiyasına əsasən suveren hüquq, bütövlükdə, 

Azərbaycan xalqına məxsusdur, yəni Azərbaycan Respublikasında dövlət hakimiyyətinin 

yeganə mənbəyi Azərbaycan xalqıdır. Sərbəst və müstəqil öz müqəddəratını həll etmək və 

öz idarəetmə formasını müəyyən etmək Azərbaycan xalqının suveren hüququdur. 

Konstitusiyamız xalqın iradəsinin ifadəsi formasına görə xalq hakimiyyətinin həyata 

keçirilməsinin iki əsas formasını: bilavasitə və nümayəndəli demokratiya formalarını 

fərqləndirir. 

Azərbaycan Respublikasının Konstitusiyası müxtəlif demokratiya konsepsiyalarının 

mütərəqqi ideyalarını özündə birləşdirir. Bir tərəfdən seçkilər və referendum, digər tərəfdən 

prezidentlik və parlamentarizim kimi nümayəndəli demokratiya institutlarının dövlətimizin 

konstitusiyasına inteqrasiya etməsi onu göstərir ki, ölkəmizdə hər iki demokratiya forması 

zəruri hesab edilir.  

Beləliklə, dövlət suverenliyi anlayışı konstitusion-hüquqi baxımdan xalq 

hakimiyyətinin ifadəsi kimi qiymətləndirilir. Dövlət hakimiyyəti yalnız xalqa məxsusdur və 

dövlət orqanları yalnız xalqın maraqlarına xidmət etməlidir.  

Nəticə olaraq, dövlət suverenliyi yalnız dövlət hakimiyyətinin xüsusiyyətlərini deyil, 

həm də xalqın ali hakimiyyətin sahibi olmasını ifadə edir. Dövlət hakimiyyəti xalqın 

iradəsinə əsaslanaraq həyata keçirilir və onun yeganə, ali mənbəyi xalqdır. 

Müasir cəmiyyətlərdə multikulturalizm və toleranrlıq mühitinin formalaşmasına 

dinlərin qanun qarşısında bərabərliyinin hüquqi təminatının təsiri 

 

Müasir cəmiyyətlərdə multikultural və tolerant mühitin təmin edilməsi demokratik və 

hüquqi prinsiplərə sadiqliyini bəyan edən hər bir dövlətin vacib vəzifələrindən biri hesab 

olunur. Müxtəlif dini və milli mənsubiyyətə malik olan insanların dinc yanaşı və sülh 

şəraitində yaşaması, bir-birinin adət-ənənələrinə, inam və əqidələrinə yüksək ehtiramla 

yanaşmaları xalqımızın da əsrlər boyu yaratdığı ən böyük dəyərlərdən biri kimi 

qəyərləndirilir. 

Ölkəmizdə dini vəziyyətlə bağlı yaranmış dayanıqlı sabit vəziyyət bir tərəfdən 

xalqımızın tolerant ruhuna, İslam dininin bəşəri ideallara söykənməsinə əsaslanırsa, digər 

tərəfdən əsası Ümummilli Lider Heydər Əliyev tərəfindən qoyulmuş və Prezident İlham 

Əliyev tərəfindən uğurla davam etdirilən düşünülmüş dövlət siyasətinin nəticəsidir. 

Ümummilli Lider Heydər Əliyev hələ 1993-cü ildə özünün ölkə Prezidenti kimi andiçmə 

mərasimində söylədiyi proqram nitqində deyirdi: “Azərbaycan çoxmillətli respublikadır. Bu, 

respublikanın səciyyəvi cəhətidir. Bunun böyük tarixi var və bu tarixlə, respublikanın bu 

ictimai-siyasi mənzərəsi ilə biz fəxr edirik. Respublikamızda bütün vətəndaşlar dini və milli 

mənsubiyyətindən asılı olmayaraq eyni hüquqa malikdirlər və bundan sonra da bütün 

vətəndaşların bərabər hüquqla Azərbaycan Respublikasının ictimai-siyasi həyatında iştirak 

etməsi üçün imkanlar yaradılacaqdır” (4). 

İstənilən sahədə mütərəqqi dövlət idarəçiliyinin həyata keçirilməsi orada mövcud olan 

ictimai münasibətlərin hüquqi tənzimlənməsinin uğurundan da xeyli dərəcədə asılıdır. 

Vicdan və dini etiqad azadlığının təmin olunması kimi önəmli bir sahədə mükəmməl 

qanunvericilik aktları olmadan səmərəli bir nəticə əldə etmək isə prinsipcə mümkün 

deyildir. Bu cür azadlıqların təmin edilməsinin konstitusion prinsiplərindən biri dinlərin 

qanun qarşısında bərabərliyinin təmin edilməsindən ibarətdir. Bu baxımdan milli 

qanunvericiliyimizin və son dövrlərdə dövlətimizi insan hüquqlarını pozmaqda əsassız 

olaraq ittiham edən bəzi xarici ölkələrin müvafiq normativ hüquqi aktlarının analoji 

müddəalarına müqayisəli şəkildə nəzər yetirmək maraqlı nəticələrə gəlməyə imkan verir. 

Hər şeydən əvvəl qeyd etmək yerinə düşərdi ki, dini ayrı-seçkilik beynəlxalq hüquq 

normaları tərəfindən insan hüquq və azadlıqlarının kobud pozuntusu kimi qiymətləndirilir 

və həmin normalara görə, bütün dövlətlər bu cür hallara qarşı ciddi mübarizə aparmağa 

borcludurlar. Məsələn, BMT Baş Məclisinin “Dinə, yaxud əqidəyə görə dözümsüzlük və 

ayrı-seçkiliyin bütün formalarının ləğv edilməsi haqqında Bəyannamə”si “dinə, yaxud 

əqidəyə əsaslanan və məqsədi, yaxud nəticəsi bərabərlik əsasında insan hüquqlarının və 

əsas azadlıqların tanınmasını, onlardan istifadə olunmasını, yaxud onların həyata 

keçirilməsini ləğv etmək, yaxud alçaltmaq olan hər hansı fərqləndirmə, istisna 

məhdudiyyət, yaxud üstüntutma”nı “dinə, yaxud əqidəyə görə dözümsüzlük və ayrı-

seçkilik” hesab edir (7).  

Bu məsələyə beynəlxalq qanunvericiliyin belə diqqət ayırması ilk növbədə onunla 

bağlıdır ki, hər hansı dinə (dini cərəyana) etiqad edən fərd və ya korporativ qrup onun 

mənsub olduğu konfessiyaya və digər dinlərə dövlətin münasibətinə kifayət qədər 

həssaslıqla yanaşır. Bu sahədə dövlətin ən kiçik ayrı-seçkilik siyasəti çox böyük qısqanclıq 

və narazılıqlara səbəb ola bilər. Bu isə son nəticədə ölkədəki tolerantlıq mühitinə ciddi 

ziyan gətirə bilər. 

Dinlərin qanun qarşısında hüquqi bərabərliyi dövlətin bütün dinlərə və dini qurumlara 

bərabər yanaşması, onların hamısı üçün eyni qanunvericilik aktlarının mövcud olması, 

onların leqal statuslarının eyniliyi deməkdir. Bu, konstitusion-hüquqi prinsip kimi özünü ilk 

növbədə onda göstərir ki, ölkəmizdə heç bir dinə dövlət dini statusu verilməmişdir. Başqa 

sözlə, Azərbaycan Respublikasında heç bir dinin (dini cərəyanın) digərləri ilə müqayisədə 

fərqli rəsmi (leqal) statusu müəyyən edilməmişdir. Bütün dini qurumların və dinlərin hüquq 

və vəzifələrinin bərabərliyi təmin edilmişdir. Bu hüquq və vəzifələr Konstitusiya (1), 

Azərbaycan Respublikasının “Dini etiqad azadlığı haqqında” Qanunu (3) və digər 

qanunvericilik aktları ilə müəyyən edilir. Adıçəkilən aktlarda dini mənsubiyyətə görə hüquq 

və vəzifələrdə heç bir ayrı-seçkilik nəzərdə tutulmamışdır.  

Bu konstitusion prinsipin gözlənilməsini təmin edən və bütün dinlərin qanun 

qarşısında bərabərliyinin təmin olunmasına yönəldilmiş digər bir müddəa da bundan 

ibarətdir ki, heç bir din (dini cərəyan) və dini qurum barəsində digərlərinə nisbətən hər 

hansı üstünlük və ya məhdudiyyət müəyyən edilə bilməz. Həqiqətən də Azərbaycan 

Respublikasının qanunvericiliyində bu və ya digər dinin, yaxud dini qurumun, o cümlədən 

respublika vətəndaşlarının əksəriyyətinin etiqad etdiyi İslam dini digərlərinə nisbətən 

üstünlüyünü və ya onun üçün məhdudiyyət müəyyən edən heç bir normaya rast gəlinmir. 

Azərbaycan Respublikasının qanunvericiliyi dinlərin və dini qurumların bərabərliyini təsbit 

etməklə kifayətlənmir. O, bu prinsipi bütün fiziki şəxslərə-dindarlara də tətbiq edir. “Dini 

etiqad azadlığı haqqında” Azərbaycan Respublikası Qanununun 4-cü maddəsinin 1-ci 

hissəsinə görə, hər kəs dini mənsubiyyətindən asılı olmayaraq qanun və məhkəmə 

qarşısında bərabərdir. Bu tələb Azərbaycan Respublikasının qoşulduğu beynəlxalq 

müqavilələrdə də öz əksini tapmışdır (2,5).  

İndi isə bizə vaxtaşırı olaraq “demokratiya” dərsi keçməyə yersiz cəhd göstərən, 

ölkəmizdə dini azadlığın lazımi səviyyədə olmadığını iddia edən bir sıra Qərb ölkələrinin bu 

sahədə qanunvericilik təcrübəsini qısaca da olsa nəzərdən keçirək. 

Əvvəlcə Harvard Universitetinin obyektivliyi şübhə doğurmayan bəzi statistik 

araşdırmalarına diqqət yetirək. Dünyaca məşhur olan bu tədris ocağının 2000-ci ildə 

yaydığı məlumata görə, onların tədqiq etdikləri 188 ölkədən 140-dan artığı bu və ya digər 

dini (dinləri) özlərinin rəsmi dövlət dini elan etmişlər (6). Nə deməkdir dövlət dini? Bu dinin 

xərclərinin önəmli hissəsi dövlət tərəfindən maliyyələşdirilir. Həmin dinə mənsub din 

xadimlərinin mütləq əksəriyyəti dövlət qulluqçuları statusuna malik olur. Azadlıqdan 

məhrumetmə yerlərində, müalicə və təhsil müəssisələrində, publik hakimiyyət bölməsinə 

aid olan digər yerlərdə dini ayin və mərasimlər həmin dinin nümayəndələrinin rəhbərliyi ilə 

həyata keçirilir. Rəsmi dövlət tədbirlərinə yalnız həmin dinin nümayəndələri dəvət olunur. 

Bir sözlə, ölkə həyatının bütün sahələrində onun hökmran və aparıcı mövqeyi təmin edilir 

və bu hal həmin ölkələrin birbaşa konstitusiyaları ilə təsbit edilir. Örnəklərə baxaq: 

Danimarkanın, İrlandiyanın, Norveçin, Finlandiyanın konstitusiyalarında Yevangel-

Lüteran dinlərinin rəsmi dövlət dini olmaları bəyan edilir, Yunanıstanda İsa Məsihin Şərqi-

Pravoslav Kilsəsi, Böyük Britaniyada Anqlikan kilsəsi dövlətin bir çox işlərinə fəal şəkildə 

müdaxilə edirlər, Böyük Britaniyanın kralı eyni zamanda İngiltərənin Anqlikan və həmin və 

Şotlandiyanın Presviterian Kilsəsinin rəhbəri sayılır.  

Yəqin Sizin üçün maraqlı olar deyə əlavə edim ki, bizimlə oxşar tarixi tale yaşamış 

Rusiya, Gürcüstan, Qazaxıstan və digər postsovet və postsosialist ölkələrində də müvafiq 

olaraq pravoslav, müsəlman dinlərinin, habelə digər titullu konfessiyaların cəmiyyətdəki 

aparıcı, tarixi rolu qanunvericiliklə ayrıca təsbit olunur. (Qazaxıstan hətta İslam dininin 

hənəfi məzhəbinin tarixi rolunu ayrıca təsbit edir). 

Azərbaycanın ərazi bütövlüyü uğrunda apardığı haqlı mübarizəni bütün dünyaya 

müsəlman-xristian qarşıdurması kimi təqdim etməyə cəhd göstərən bədnam qonşularımız 

da öz qanunvericilik aktlarında erməni apostol kilsəsini “erməni xalqının milli kilsəsi kimi 

tanıyaraq” onu həmin “xalqın mənəvi həyatının yaradılmasının və millətin mühafizəsinin 

vacib dayağı” hesab edirlər. (Ermənistanın dünyanın ən monoetnik ölkəsi olmasında bu 

tipli normalar da az rol oynamamışdır). 

Təcrübə sübut edir ki, bu və digər dövlət öz qanunvericilik aktlarında hər hansı bir dini 

(dini cərəyanı) ölkəsinin dövlət (titullu, ənənəvi, aparıcı, hökmran və s.) dini səviyyəsinə 

qaldırmaqla istər-istəməz digər dinlərin qeyri-dövlət, qeyri-ənənəvi və başqa adlar altında 

iyerarxiyasının yaranmasına səbəb olur. Bu halda ölkədəki digər dinlərin qanun qarşısında 

bərabərliyinin hətta konstitusion prinsip səviyyəsinə qaldırılması da (dünya ölkələrinin 

əksəriyyətində bu cür normalar öz əksini tapır) ayrı-seçkiliyi aradan qaldıra bilmir.  

Yuxarıda deyilənlər bir daha sübut edir ki, müstəqil Azərbaycan Respublikasının bu 

sahədə təcrübəsinin yenicə formalaşmasına baxmayaraq, o, dövlət-din münasibətlərinin 

tənzimlənməsi üçün ən optimal hüquqi modeli seçmiş və yekunda yüz illərlə dövlətçilik 

ənənələri olan ölkələrlə müqayisədə daha səmərəli nəticələrə nail olmuşdur.  

Nazlı ABBASOVA 
 

 

Hüquqi dövlət: konstitusion dəyər və hüquqi reallıq 

 

Azərbaycan Respublikası Konstitusiyasının qəbulunun 30-cu ildönümünün qeyd 

edilməsi onun ictimai və dövlət həyatının proqressiv inkişafında, habelə konstitusionalizm 

nəzəriyyəsinin və praktikasının inkişafında əhəmiyyətini dəyərləndirmək üçün gözəl tarixi 

məqamdır. Hüquqi dövləti konstitusion dəyər kimi qiymətləndirməzdən öncə qeyd etmək 

lazımdır ki, Konstitusiya özü dəyər münasibətlərinin obyektidir və istənilən dəyər kimi o, 

özündə tarixin izlərini daşıyır. Eyni zamanda konstitusiya bir dəyər kimi insanın sosial 

məişətinin real şərtlərinə daxil olur, onun həyat fəaliyyətinin bütün sahələrində özünü 

biruzə verir və əvəzolunmaz rol oynayır. Ədalət, azadlıq, bərabərlik, insan hüquqları, 

qanunçuluq, hüquq qaydası kimi universal xarakterli dəyərlər şəxsin gündəlik həyatında 

məhz Konstitusiyaya əsaslanaraq, onun sayəsində reallaşır. Başqa sözlə, Azərbaycan 

Respublikası Konstitusiyasının dəyəri digər demokratik dövlətlərdə olduğu kimi onun 

hüquqi xüsusiyyətlərindən, yəni onun təsisedici xarakterli normativ akt olmasından irəli 

gəlir. Digər tərəfdən, Azərbaycan Respublikası Konstitusiyasının necə mürəkkəb sosial-

hüquqi şəraitdə hazırlandığını və qəbul edildiyini nəzərə alsaq, onun dəyəri xüsusilə artır. 

Həmin dövrdə əsl mənada sosial inqilab baş verirdi, ictimai-iqtisadi və siyasi quruluş 

kəskin formada dəyişirdi. Yeni Konstitusiya bu dəyişikliyi mökəmləndirməli və yeni 

formalaşan konstitusiya quruluşunun məqsəd və əsaslarını müəyyən etməli idi. 

Azərbaycan Respublikası Konstitusiyasının xalq tərəfindən referendumla qəbul edilməsi 

Konstitusiyanın legitimliyi məsələsinə aydınlıq gətirməklə yanaşı, ona cəmiyyətin bütün 

təbəqələrinin həmrəy mövqeyini təsbit edən “ictimai müqavilə” xarakteri qazandırdı. 

Konstitusiyanın dəyəri ilə bağlı danışarkən diqqət yetirilməli olan digər məqam onun 

məzmunu ilə bağlıdır, çünki Konstitusiyanın məzmununda konstitusion dəyərlər təsbit 

olunur. Konstitusion dəyər dedikdə, Konstitusiyanın mətnində əsas dəyərlər kimi öz 

təsbitini tapmış, istifadəsinə, realizəsinə, mühafizəsinə və müdafiəsinə təminat verilən real 

gerçəkliyin müxtəlif obyektləri nəzərdə tutulur. Göründüyü kimi, Konstitusion dəyərlər 

mənəvi-hüquqi xarakter daşıyır və şəxs, vətəndaş cəmiyyəti və dövlət arasında 

münasibətlər məhz konstitusion dəyərlər prizmasından qurulur. Konstitusion dəyərlər ideal 

rolu oynayır və dövlət-hüquqi inkişafın məqsədini ifadə edir. 

Konstitusion dəyərlər kifayət qədər genişdir və cəmiyyətin həyatının mədəni, iqtisadi, 

dini, ideoloji və digər sferalarına aiddir. Bəzi müəlliflər konstitusion dəyərlərin dairəsini 

məhdud qəbul edir və öz mövqelərini belə izah edirlər ki, konstitusiyada təsbit edilmiş 

ümumqəbul edilmiş sosial dəyərləri onların təminatına və realizəsinə yönəlmiş prinsip və 

müddəalardan fərqləndirmək lazımdır. Bu yanaşmanın tərəfdarları hesab edir ki, dövlətin 

unitar yaxud federativ, dünyəvi yaxud dini, respublika yaxud monarxiya olmasından, eləcə 

də hakimiyyət bölgüsünün mövcud olub-olmamasından asılı olmayaraq, müasir dövlətin 

konstitusion dəyərləri qismində insan hüquq və azadlıqlarının realizəsi, ictimai hüquq 

qaydasının təminatı və dövlətin təhlükəsizliyi çıxış etməlidir. 

Nəzərə almaq lazımdır ki, hər hansı ideya, hal və ya hadisənin konstitusion dəyər 

qismində tanınması dəyərlər arasındakı əlaqəni keyfiyyət və kəmiyyət baxımından 

dəyişməklə yanaşı, dəyərlərin mövcud iyerarxiyasında dəyişikliklərə, başqa sözlə, 

prioritetlərin dəyişməsinə gətirib çıxara bilər. Buna görə də, hər hansı ideal və ya halın 

konstitusion dəyər kimi tanınması zamanı cəmiyyətin onları dəyər kimi qəbul etməsinə nə 

dərəcədə hazır olmasına, eləcə də bu dəyərlərin cəmiyyət və dövlət həyatına daxil 

edilməsinin nəticələrinə ciddi diqqət yetirilməlidir. 

Maraqlıdır ki, Azərbaycan Respublikası Konstitusiyası konstitusion dəyərlər 

sistemində iyerarxiya müəyyənləşdirərək konstitusiya quruluşunun əsaslarını təşkil edən 

dəyərləri ön plana çəkir və xüsusilə vurğulayır. Çünki məhz bu dəyərlər bütün digər 

konstitusion dəyərlərə nisbətdə istiqamətləndirici başlanğıclar kimi çıxış edirlər. 

Azərbaycan Respublikası Konstitusiyasında təsbitini tapmış xalq hakimiyyəti, suverenlik, 

hüququn aliliyi, hakimiyyət bölgüsü, beynəlxalq hüququn hamılıqla tanınmış norma və 

prinsiplərinin Azərbaycan Respublikası qanunvericiliyinin tərkib hissəsi kimi tanınması, 

ideoloji və siyasi plüralizm, iqtisadi fəaliyyətin sərbəstliyi, vətəndaşın layiqli həyat 

səviyyəsinə təminat verilməsi, yerli özünüidarəetmə, ədalətli mühakimə və digər bu kimi 

dəyərlər deməyə imkan verir ki, Azərbaycan Respublikası həqiqətən də bəyan edildiyi 

kimi, demokratik və hüquqi dövlətdir. Azərbaycan Respublikasının Konstitusiyası qəbul 

edilərkən hüquqi dövlət kimi bəyan edilməsi real həyati faktı təsbit etməsə də, ictimai 

inkişafın gələcək istiqamətinin müəyyən edilməsi məqsədi daşıyırdı. Aradan keçən 30 il 

ərzində bu konstitusion dəyər Azərbaycan cəmiyyətində və dövlətində reallaşdırılmışdır. 

Müasir cəmiyyətin təşkilinin daha təkmil forması kimi hüquqi dövlətin 

formalaşdırılması onun fundamental ideya və prinsiplərinin konstitusion hüquqi təsbiti 

olmadan mümkün deyil. Hüquqi dövlətin təməlində dayanan şərtlərdən ən əsası hüququn 

aliliyidir. Hüquqi dövlət ideyasının yaranması tarixinə nəzər salsaq görərik ki, bu ideya 

şəxsiyyətin və cəmiyyətin həyatına dövlətin müdaxiləsini məhdudlaşdırmağa yönələn 

konsepsiya kimi formalaşıb. Hüquqi dövlət ideoloqlarının fikrincə, hüquqi tənzimetmənin ən 

ali, təkmil və əhəmiyyətli forması qismində çıxış edən konstitusiya bu prosesdə başlıca rol 

oynamalıdır. Konstitusiyanın zəruriliyi istər formal, istərsə də maddi mənada ondan irəli 

gəlir ki, konstitusiya bütövlükdə dövlət və cəmiyyət həyatının hüquqi əsası kimi çıxış edir. 

Bu müddəa müasir hüquqi dövlətin özünəməxsus aksiomasıdır. Bugün az və ya çox 

inkişaf etmiş hüquqi dövləti etibarlı hüquqi fundamenti, yəni konstitusiyası olmadan 

təsəvvür etmək olmur. Hərçənd konstitusiyanın normativ akt kimi əhəmiyyətini şişirtmək də 

lazım deyil. Kağız üzərində istənilən mətni yazmaq mümkündür, lakin ən mükəmməl və 

qabaqcıl konstitusiyanın mövcudluğu hələ cəmiyyətin özbaşınalıqdan, tiraniyadan 

qorunması, hüquq və azadlıqların müdafiəsinin təminatı mənasını vermir. Əgər 

konstitusiya obyektiv ictimai münasibətlərə, cəmiyyətin inkişafının təbii-tarixi 

tendensiyalarına cavab vermirsə, onun məzmunu real həyata aidiyyatı olmayan “ölü mətni” 

xatırladacaq. Digər tərəfdən, dünya təcrübəsi yazılmayan, yəni şifahi konstitusiyalar 

tanıyır, məsələn, Britaniya, İsrail və Yeni Zelandiyadakı kimi. Buna əsaslanıb demək 

olarmı ki, adları qeyd olunan ərazilərdə hüquq dövlət yoxdur yaxud yazılı konstitusiyaları 

olan ölkələrlə müqayisədə hüquqi dövlət formalaşdırmaq imkanları daha məhduddur? 

Bildiyimiz kimi, Britaniya konstitusionalizmi yazılı konstitusiya olmadan mövcuddur. 

Hakimlər statutları dəyişə bilmir, azadlıqların böyük əksəriyyəti birbaşa qanunlarda təsbit 

edilmir, parlament hətta dövlətin siyasi sistemini dəyişmək imkanına malikdir. Lakin bütün 

bunlara baxmayaraq, əhalinin əksəriyyəti əmindir ki, konstitusion quruluşun ləğvi və ya 

dəyişdirilməsi ağlasığmazdır, taxt tac və ya parlament, yaxud hər hansı digər yüksək orqan 

və ya vəzifəli şəxs heç vaxt belə özbaşınalıq etməz. Bu vəziyyət Böyük Britaniyada 

hakimiyyətin realizəsinin cəmiyyət və dövlət arasındakı möhkəm etibara əsaslanması ilə 

izah edilir. Bu mənada Böyük Britaniyada müşahidə olunan və əsasında adətlərin, 

cəmiyyətin etibarının və siyasi prosesin bütün iştirakçıları tərəfindən oyun qaydalarına 

riayət olunacağına əminliyin dayandığı siyasi sistem tipik deyil, unikal hadisə sayılmalıdır. 

Ümumiyyətlə, hər hansı dövlətdə konstitusiyanın cəmiyyətin mövcud inkişaf 

tendensiyalarını kəskin dəyişməsini, qısa müddətdə şəxslərin əxlaqi səviyyəsini 

yüksəldərək davranışlarını korrektə etməsini və daha yaxşı cəmiyyət yaxud dövlət 

quruluşu yaratmasını gözləmək lazım deyil, çünki özlüyündə hüquqi tənzimləmə, nə 

dərəcədə təkmil olmasından asılı olmayaraq, konstitusion azadlıqları təmin etmir. Lakin 

konstitusiyasız müasir dövrdə buna nail olmaq demək olar ki, mümkün deyil. Konstitusiya 

mövcud qaydalara leqallıq və legitimlik qazandırır. Hüquqi dövlətin konstitusiyası özü 

hüquqi olmalıdır, yəni, o, cəmiyyətin yaratdığı əxlaqi dəyərlər sisteminə “yeridilməlidir”, 

yalnız bu halda konstitusiya hüquqi dövlətin effektiv və dayanıqlı fundamentinə çevrilir. 

Bütün qeyd olunanlar deməyə imkan verir ki, konstitusionalizm hüquqi dövlətin 

immanent keyfiyyətidir. Lakin artıq qeyd etdiyimiz kimi, konstitusiyanın mövcudluğu hələ 

həmin dövlətin proqressiv və demokratik inkişafı demək deyil. Hüquqi dövlət ifadəsindəki 

“hüquq” sözünü hüquq normalarının sistemi kimi deyil, ədalət və humanizm ideallarının 

toplandığı mürəkkəb, çoxfunksiyalı və kompleks fenomen kimi başa düşmək lazımdır. 

Dəyərləri öyrənən fəlsəfənin tərkib hissəsi sayılan aksiologiya elmi hesab edir ki, 

dəyərlərin dairəsi statik deyil, yəni ictimai münasibətlərin inkişafına uyğun olaraq zamanla 

dəyişir. Dəyərlərin bir hissəsi tamamilə köhnəlir, bir hissəsi yeni ictimai, iqtisadi, siyasi 

şərtlərə uyğun transformasiyaya uğrayır, habelə daha əvvəllər məlum olmayan tam yeni 

dəyərlər ortaya çıxır. Müasir dünyada qarşılaşdığımız beynəlxalq terrorizmin və hərbi 

aqressiyanın müxtəlif formaları, texnogen və təbii fəlakətlər, kataklizmlər, mütəşəkkil 

cinayətkarlığın müxtəlif formaları və sair yeni növ təhdid və təhlükələr obyektiv olaraq 

dövlətin, şəxsiyyətin, eləcə də bəşəriyyətin təhlükəsizliyi ilə bağlı yeni konstitusion-hüquqi 

dəyərlərin formalaşdırılmasını zəruri edir. 

Fikrimizcə, Azərbaycan konstitusionalizminin hazırki vəzifəsi yeni konstitusiyanın 

hazırlanması yaxud mövcud konstitusiyanın məzmununda boşluqların və qüsurların 

axtarılması deyil. Bu sahədə fəaliyyət göstərən həm praktik hüquqşünasların, həm də 

doktrinal hüquqşünasların əsas məramı qüvvədə olan Konstitusiyanın sosial-hüquqi 

potensialını tam istifadə etmək, bütün hakimiyyət qollarının, eləcə də cəmiyyətin 

imkanlarını konstitusion dəyərləri düzgün istifadə etmək, möhkəmləndirmək və müdafiə 

etməyə yönəltmək, cəmiyyətdə oturuşmuş konstitusion-hüquqi dünyagörüşü 

formalaşdırmaq və əhalini konstitusion dəyərlərə hörmət ruhunda hüquqi 

tərbiyələndirməkdən ibarət olmalıdır. 

Diqqətinizə görə təşəkkür edirəm. 

Azərbaycan Respublikasının 
Konstitusiya Məhkəməsi Aparatının 

Hüquqi təminat və informasiya-kommunikasiya 
texnologiyalarının tətbiqi şöbəsi müdirinin müavini 

 
Həcər QURBANOVA 

 
 

Konstitusiya ədalət mühakiməsi 

suveren dövlətin mühüm institutu kimi 

 
Hörmətli cənab Sədr, 

Hörmətli Konfrans iştirakçıları! 

Dahi şəxsiyyət, Ulu Öndər Heydər Əliyevin xalqımız və dövlətimiz qarşısındakı 

əvəzolunmaz xidmətlərindən biri müasir dövlət quruculuğu prosesinin əsasının qoyulması 

olmuşdur. Həmin proses çərçivəsində ən əlamətdar hadisələrdən biri 1995-ci il noyabrın 

12-də ümumxalq səsvermə (referendum) yolu ilə müstəqil Azərbaycanın ilk 

Konstitusiyasının qəbul edilməsi idi. Qəbul edilmiş Konstitusiyanın gətirdiyi yeniliklərdən 

biri də hüquqi dövlətin mühüm atributu olan müstəqil məhkəmə hakimiyyətinin yaradılması 

oldu. 

Əsas Qanunun qəbulundan sonra ölkəmizdə yeni bir institut – dövlətçilik tariximizdə 

ilk dəfə olaraq Konstitusiya Məhkəməsinin yaradılması bilavasitə Ulu Öndər Heydər 

Əliyevin təşəbbüsü ilə bağlıdır. 1998-ci ildə fəaliyyətə başlayan Konstitusiya 

Məhkəməsinin başlıca məqsədi Konstitusiyanın aliliyini təmin etmək, hər kəsin əsas hüquq 

və azadlıqlarının müdafiəsini həyata keçirməkdir. 

Zaman göstərdiyi kimi, Konstitusiya Məhkəməsinə birbaşa müraciət etmək hüququ 

olan bütün səlahiyyətli subyektlər həmin hüquqlarını fəal və səmərəli şəkildə həyata 

keçiriblər. Ümumiyyətlə Konstitusiya Məhkəməsinə ötən illər ərzində səlahiyyətli subyektlər 

tərəfindən ünvanlanmış sorğular, müraciətlər və şikayətlər birbaşa yaxud dolayı yolla Əsas 

Qanunda təsbit edilmiş insan hüquq və azadlıqlarının müdafiəsi ilə bağlı olub. Fəaliyyət 

göstərdiyi ötən 27 il ərzində Konstitusiya Məhkəməsinin Plenumu tərəfindən ümumilikdə 

594 qərar və 172 qərardad qəbul edilmişdir. 

İcazənizlə, mən burada Konstitusiya Məhkəməsinin fəaliyyətində xüsusi yer tutan 

Konstitusiyaya və qanunlara rəsmi şərhin verilməsi məsələsinin bəzi məqamlarına 

toxunmaq istərdim. 

Bildiyiniz kimi, Azərbaycan Respublikası Konstitusiyasının 130-cu maddəsinin IV 

hissəsinə əsasən Azərbaycan Respublikasının Prezidenti, Milli Məclisi, Nazirlər Kabineti, 

Ali Məhkəməsi, Prokurorluğu, Naxçıvan Muxtar Respublikası Ali Məclisi Konstitusiyanın və 

qanunların şərh edilməsi ilə bağlı Konstitusiya Məhkəməsinə müraciət edə bilərlər. 

2002-ci ildə keçirilmiş konstitusiya islahatları nəticəsində insan hüquq və 

azadlıqlarının müdafiəsinin həyata keçirilməsi məsələlərilə bağlı məhkəmələr Konstitusiya 

və ya qanunların şərh edilməsi üçün Konstitusiya Məhkəməsinə müraciət etmək 

səlahiyyəti əldə ediblər. 

“Normativ hüquqi aktlar haqqında” Konstitusiya Qanununun 90.1-ci maddəsinə görə 

normativ hüquqi aktın məzmununda qeyri-müəyyənliklər və fərqlər, habelə tətbiqi 

təcrübəsində ziddiyyətlər aşkar edildikdə həmin aktı qəbul etmiş normayaratma orqanı və 

ya Azərbaycan Respublikası Konstitusiyasının 130-cu maddəsinin IV hissəsinə uyğun 

olaraq Azərbaycan Respublikasının Konstitusiya Məhkəməsi müvafiq normaları rəsmi şərh 

edir. 

Burada mən həmçinin qeyd etməliyəm ki, bəzi hallarda Konstitusiya Məhkəməsinə 

Konstitusiyaya uyğunluq ilə bağlı təqdim edilən sorğular əsasında qaldırılan hüquqi 

məsələlər icraat çərçivəsində qanunlara rəsmi şərhin verilməsinə səbəb olurlar. Bunun 

hüquqi əsasını Konstitusiya Məhkəməsinin Daxili Nizamnaməsinin 40-ci maddəsi təşkil 

edir. 

Qeyd edilməlidir ki, məhkəmələrin müraciətləri əsasında Konstitusiya və qanunların 

rəsmi şərhi ilə bağlı Konstitusiya Məhkəməsi Plenumunun qərarları isə xüsusi əhəmiyyət 

daşıyırlar. Həmin qərarlar bir çox hallarda vahid məhkəmə təcrübəsinin formalaşmasına 

xidmət edirlər. 

Konstitusiya Məhkəməsinin Plenumu Konstitusiyanı və qanunları şərh etdikdə bu və 

ya digər normanın məzmununu aydınlaşdırmaqla, onun real konstitusion hüquqi mənasını 

hüquqtətbiqedici orqanlara çatdırmağa və həmin normanın müəyyən edilmiş mənaya 

uyğun dəqiq və eyni cür tətbiqi təcrübəsini formalaşdırmağa imkan verir. Verilən rəsmi 

şərhlə hüquq norması Konstitusiya prinsip və dəyərləri baxımından dolğunlaşdırılaraq 

daha təkmil forma alır və həmin normanın hər hansı digər qeyri-konstitusion formada 

tətbiqi isə mümkünsüz olur. 

Hüquq normalarının konstitusion şərhi maddi və prosessual istiqamətli olmaqla 

hüquqtətbiqedicilər üçün məcburi xarakter daşıyır və bir çox hallarda məhkəmə 

qərarlarının əsasını təşkil edir. 

Mühüm məqam ondan ibarətdir ki, hüquq normasının mənasının təhrif edilməsi 

müvafiq Konstitusiya müddəalarının pozulmasına səbəb ola bilər. Bu mənada ki, 

məhkəmələr hər-hansı normativ-hüquqi aktı tətbiq edərkən ona müəyyən dərəcədə şərh 

verir və müvafiq normanın yanlış şərhi və anlamı son nəticədə yanlış tətbiqə və həmin 

tətbiq nəticəsində Konstitusiyada təsbit edilmiş hüquq və azadlıqların pozulmasına səbəb 

ola bilər. Odur ki, yanlış təfsir nəticəsində qəbul edilmiş məhkəmə aktlarını təhlil edərkən 

onlara müvafiq hüquqi qiymət verməklə və həmin müvafiq normanın əsl konstitusiya 

mənasını və təyinatını açıqlamaqla təfsir edilmiş norma əsasında qəbul edilmiş məhkəmə 

qərarına hüquqi qiymətin Konstitusiya Məhkəməsi tərəfindən verilməsi məqsədəuyğun 

görünür. 

Konstitusiya Məhkəməsinin Plenumu öz qərarlarında da bildirmişdir ki, məhkəmə 

təcrübəsində normativ hüquqi aktların müddəaları onların konstitusiya hüquqi mənasına 

uyğun tətbiq olunmalıdır.11 

Eyni zamanda Konstitusiya Məhkəməsi tərəfindən normativ hüquqi aktın 

müddəalarının konstitusiya hüquqi mənası və mahiyyəti ilə bağlı formalaşdırılan hüquqi 

mövqelər onların fərqli şəkildə tətbiq edilməsini istisna edir. 

 
11 (“Azərbaycan Respublikası Mülki Məcəlləsinin 228.5-ci və Azərbaycan Respublikası Mənzil 

Məcəlləsinin 30.4-cü maddələrinin şərh edilməsinə dair” 2013-cü il 8 oktyabr tarixli Qərar, “E.Salmanlının 
şikayəti üzrə Azərbaycan Respublikası Mülki Məcəlləsinin 225.2 və Azərbaycan Respublikası Ailə 
Məcəlləsinin 34.1-ci maddələrinin Azərbaycan Respublikası Konstitusiyasının 29-cu maddəsinin I və III 
hissələrinə uyğunluğunun yoxlanılmasına dair” 28 dekabr 2023-cü il tarixli Qərar). 

Nəzərə alınmalıdır ki, normativ hüquqi akta və ya onun müddəalarına 

hüquqtətbiqedici tərəfindən Konstitusiya Məhkəməsi Plenumunun müəyyənləşdirdiyi 

mənadan fərqli konstitusiya-hüquqi məna verildikdə, bu hal müvafiq məhkəmə qərarlarına 

yenidən baxılması üçün əsas təşkil edir. Əks yanaşma Konstitusiyada təsbit olunmuş 

insan və vətəndaş hüquq və azadlıqlarının, ...... pozulmasına səbəb olmaqla yanaşı, 

onların qorunmasını və müdafiəsini əhəmiyyətsiz edə bilər. 

Konstitusiya Məhkəməsinin fəaliyyət göstərdiyi dövr ərzində qəbul etdiyi qərarlarda 

ifadə etdiyi hüquqi mövqelərini təhlil edərkən belə qənaətə gəlmək olar ki, Konstitusiya 

Məhkəməsi insan hüquq və azadlıqlarının prioritet prinsipini nəzərə alaraq qəbul etdiyi 

qərarlar vasitəsilə milli hüquq sisteminin və qanunvericiliyin inkişafına öz töhfəsini 

vermişdir. 

Hörmətli Konfrans iştirakçıları, 

Müstəqil Azərbaycan dövlətinin hərtərəfli inkişafının təməlində Ulu Öndər Heydər 

Əliyevin müəyyənləşdirdiyi inkişaf strategiyası və onun müəyyən etdiyi daxili və xarici 

siyasət kursu dayanır. Bu siyasət bu gün Azərbaycan Respublikasının möhtərəm 

Prezidenti cənab İlham Əliyev tərəfindən uğurla davam etdirilir. 

Ali Baş Komandan cənab İlham Əliyevin rəhbərliyi ilə 44 günlük Vətən müharibəsində 

qazanılmış tarixi Zəfər nəticəsində artıq beş ildir ki, işğaldan azad edilmiş ərazilərimizdə 

Konstitusiyanın hüquqi qüvvəsinin tam şəkildə bərpası, vətəndaşların öz konstitusion 

hüquqlarından istifadə edə bilməsi və həmin ərazilərdə dövlət orqanlarının fəaliyyətə 

başlaması dövlət idarəçiliyinə olan inamın daha da güclənməsinə şərait yaratmışdır. 

Ulu Öndər Heydər Əliyevin əziz xatirəsini hər zaman uca tutan Konstitusiya 

Məhkəməsinin kollektivi, onun ideyalarına sadiq qalaraq, möhtərəm Prezident cənab İlham 

Əliyevin rəhbərliyi altında bundan sonra da qanunun aliliyinin müdafiəsinə yönəlmiş 

fəaliyyətində daim Konstitusiyada əks olunmuş dəyərləri rəhbər tutacaqdır. 

Diqqətinizə görə təşəkkür edirəm. 

Azərbaycan Respublikası 
Konstitusiya Məhkəməsinin Sədri 

Fərhad ABDULLAYEV 
 

 

Yekun nitqi 

 

Hörmətli Konfrans iştirakçıları, 

Xanımlar və cənablar! 

Azərbaycan xalqının Ümummilli Lideri Heydər Əliyevin anadan olmasının 102-ci 

ildönümünə həsr olunmuş “Ulu Öndər Heydər Əliyevin müəllifi olduğu Azərbaycan 

Respublikasının Konstitusiyası: müasir hüquqi dövlətçiliyin təməli kimi” mövzusunda 

keçirilən elmi-nəzəri Konfransımız artıq yekunlaşmaq üzrədir. 

Konfrans həm elmi, həm də nəzəri məzmun daşıyan müzakirələrlə zəngin keçdi. 

Şübhəsiz ki, bu tədbir tanınmış alimlərin iştirakı ilə bir sıra hüquqi mövzular ətrafında fikir 

mübadiləsinin aparılmasına imkan yaratdı. Qeyd etməliyəm ki, Konstitusiya Məhkəməsi 

dövlət orqanı olmaqla, həmçinin müəyyən dərəcədə elmi-tədqiqat təsisatıdır. Məhkəməmiz 

yarandığı gündən öz fəaliyyəti ilə və eyni zamanda hörmətli hüquqşünaslarımızın, 

alimlərimizin dəstəyi və töhfəsi ilə hüququn, habelə hüquqtətbiqetmə təcrübəsinin inkişafı 

prosesində fəal iştirak edir və bu işi davam etdirmək niyyətindədir. 

Hörmətli tədbir iştirakçıları, 

Artıq çıxışlarda qeyd edildiyi kimi ömrünün yüksək məramı müstəqil, hüquqi dövlətin 

qurulması olan Ulu Öndər Heydər Əliyevin Azərbaycan xalqı və dövləti qarşısındakı 

xidmətləri sonsuzdur. Müasir müstəqil Azərbaycan dövlətinin tarixin səhnəsində 

özünəməxsus yer tutmasını, sözün əsl mənasında müstəqilliyini əldə edərək qoruyub 

saxlamasını təmin edən məhz Ümummilli Lider Heydər Əliyev olub. İctimai-siyasi sabitliyin 

qorunmasının, hərtərəfli tərəqqinin təməlində Ulu Öndər Heydər Əliyevin inkişaf 

strategiyası, dahi şəxsiyyətin müəyyən etdiyi daxili və xarici siyasət xətti dayanır. 

Müdrik siyasəti sayəsində Ümummilli Lider Heydər Əliyev Azərbaycan xalqının 

yaddaşında unudulmaz rəhbər, dövlət xadimi olmaqla bərabər dünya siyasət tarixində 

müdrik siyasət məktəbi yaradan bir lider olaraq hər zaman xatırlanır. 

Qeyd edilməlidir ki, Konstitusiya Məhkəməsi müəllifi Ulu Öndər Heydər Əliyev olan 

Konstitusiyanın öyrənilməsinə, burada əks olunan prinsip və dəyərlərin cəmiyyətdə geniş 

şəkildə təbliğ edilməsinə diqqət yetirir. Xüsusilə gənclər arasında hüquq düşüncəsinin və 

hüquq mədəniyyətinin inkişaf etdirilməsi, konstitusion dəyərlərin təbliği, hüquqi 

maarifləndirmə işinin həyata keçirilməsi Konstitusiya Məhkəməsinin fəaliyyətində mühüm 

yerlərdən birini tutur. Bu məqsədlə ənənəvi olaraq hər il ölkəmizin müxtəlif bölgələrində ali 

təhsil müəssisələrinin tələbələri və orta məktəb şagirdləri arasında hüquq olimpiadaları 

keçirilir. 

Builki hüquq olimpiadası aprel ayında, Bakı şəhərinin Qaradağ rayonunda orta 

məktəblərin şagirdləri arasında keçirilmişdir. Olimpiadaya qatılan və yüksək nəticə 

göstərərək fərqlənən şagirdlər Konstitusiya Məhkəməsi tərəfindən təltif edilirlər. 

Biz onların təltif edilməsini tədbirimizin sonuna saxlamışıq. Xahiş edirəm, qalibləri 

zala dəvət edin. 

Xanımlar və cənablar, 

Bu gün Azərbaycan Ulu Öndər Heydər Əliyevin hüquqi dövlət quruculuğu xətti müasir 

dövrün tələblərinə uyğun olaraq dövlət başçısı cənab İlham Əliyev tərəfindən uğurla və 

inamla davam etdirilir. Azərbaycan Respublikasının Prezidenti cənab İlham Əliyevin 

rəhbərliyi ilə həyata keçirilən çoxşaxəli islahatlar Azərbaycan dövlətinin əsas inkişaf yolunu 

müəyyən edib. 

Ölkəmiz qlobal səviyyəli proseslərin fəal iştirakçısı olaraq dünya birliyinin 

bərabərhüquqlu üzvü, söz sahibi olan dövlətdir. Bu cür yüksək nailiyyətlərin əldə edilməsi 

Azərbaycan Respublikasının Prezidenti cənab İlham Əliyevin şəxsi nüfuzu, qətiyyəti, siyasi 

iradəsi, dərindən düşünülmüş daxili və xarici siyasəti sayəsində mümkün olub. Əminliklə 

bildirmək istərdim ki, dövlət başçısı cənab İlham Əliyevin rəhbərliyi ilə dövlətimiz və 

xalqımız mühüm tarixi nailiyyətlərə imza atmaqda bundan sonra da davam edəcək. 

Hörmətli Konfrans iştirakçıları, 

Bugünkü Konfransın təşkil olunub həyata keçirilməsində iştirak edən hər kəsə öz 

təşəkkürümü bildirirəm. Ümidvaram ki, burada əyləşən alimlərlə, hüquqşünaslarla illərdir 

davam edən səmərəli əməkdaşlığımız gələcəkdə də davam edəcəkdir.  

Həmçinin təşkilatçıların dəvətini qəbul edərək Konfransda iştirak edən bütün 

qonaqlarımıza öz minnətdarlığımı bildirir və gələcək fəaliyyətinizdə sizlərə uğurlar 

arzulayıram. 

Diqqətinizə görə təşəkkür edirəm. 

 


